
                                                ډالۍ
            زما د زړه د ارمانونو دا نرګس او ګلاب

         خورجانې تاته مې ډالۍ ده دغه ښکلۍ کتاب

(ګلونه په لمبوکې) زما دزړه د ګلستان دنرګس او ګلاب له ګلونونه جوړه شعري ټولګه ده او زه يې خپلې قدرمنې مشرې خوږې خورجاني ته چې د ژوند پيه ټولو مشکلا کې يې زما مرسته او ملګرتيا کړې ده ، دزړه په مينه ډالۍ کوم او د الله پاک نه ورته د ژوند په ټولو کارونو کې برياليتوب غواړم

                                        مننه
انسان نيمګړی وي او د ژوندانه ډير کارونه اوستونزې نشي کولی ،چې په يوازې ځان په سمه توګه ترسره کړي ،نو جوته ده چې ملګري او ياران به ورسره مرسته کوي، زما سره هم د دئ کتاب دسمون او پاپ په جاور کې زما يو څوخوږو فرهنګي ملګرو مسته وکړه ، چې زه يې دېر احسان مند يم او د ټولونه يوه نړۍ مننه کوم.
                                            مشکور
               د بادشاه دين  مشکور  صېب 
                     فنکارانه رنګونه

شاعري که تخليق دى نو کاريګري هم ده، ځکه چې مونږ چې څه ته آرټ يا فن وايو، نو دا د خيال پېدا کېدو نه پس چې تخليق ته رارسي نو دلته ورته يو آرټسټيکل رغونه ساز شخصيت هم په کار وي يعنې خيال، تخليق او فنکارانه ګرفت چې را يوځاى شي نو يوتصوير ترې جوړ شي او تصوير اګر چې خبرې نه کوي خو د شاعرۍ تصوير خو د لفظونو تصوير وي، دا فن خو يوازې تصويرنه جوړوي بلکې د نورو فنونو په مقابله کې ورته دا انفراديت حاصل دى، چې دى د ژبې څښتن دى او خبرې هم کوي.

اوس نو د خبرو کولو واله فن که په خپلو خبرو کې يو آرټسټيکل پېغام نه لري يا يې په ژبه او مقصد څوک نه پوهېږي نو دا خو بيا شاعري کېدى شي خو آرټ يا فن ورته  ويل د آرت او فن سره زياتى وي.

زما مقصد دا دى چې کوم خيال چې آرت يا فن ته ورننوځي نو دا شى خو يو سِحر او جادو هم لري نو چې په کوم څيز کې فني سِحر او جادو نشته نو د نورو خلکو زړونه، ذهنونه او خيالونه په خپل ګرفت کې نه شي اخستى او چې دا کار نه شي کولى نو بيا شاعري زما په خيال نور د کوم مرض دارو کېدى شي؟؟؟

ځکه يو نقاد وايي چې شاعري د دوېم نمبر يا درجې شى 
هر ګز نه دى او چې داسې ده نو يو نمبر ته به ځان رارسول په کار وي خو د نورو فنونو په مقابله کې د دې فن بدقسمتي دا ده چې د نورو فنونو والو خلکو په مودو مودو رياضت او زدکړه کړې وي او د دې فن سره وابسته خلک د خپل خپل لامکان اوسېدونکي وي، هېڅ زده کړه، هېڅ رياضت او هېخ خواري يې زړه نه غواړي خو زړه يې دا غواړي چې ما دې خلک د يو تخليق کار په حېثيت وپېژني او زما تخليقاتو ته دې په هر حال کې داد ورکړي او د قدر په نظر دې ورته وګوري، هم دا جذبه د ښه تخليق عمل لپاره ډېره سودمنده ده، خو ډېر خلک د خپلو دغو جذبو نه هم استفادې نه شي کولى، هم د دغې نه استفادې کولو وجه يې هم دغه تادي پسند مزاج وي خو دا د خوشحالۍ خبره ده چې اوس د دې خبرې لاندې ډېر کتابونه چاپ کېږي او د دغو کتابونو په مطالعه کې سړى په خپله هم کله کله د يو خوشګوار صورت حال سره مخ شي او د ډېرو ملګرو په شاعرۍ سړي ته ډېر خواږه او نوي خيالونه هم په ګوتو ورشي. د کتاب د چاپ کولو د خواهش سره دا رسم هم ملګرى شوى دى، چې په کتاب سريزه ليکل يا سريزې ليکل اوس د کتاب لپاره لازم شوې ده او په دې طريقه که ما هر څومره ډېرې زېاتې سريزې ليکلې دي خو دومره دومره ورسره د ډېرو نويو شاعرانو ملګرو د خيالونو د مطالعې سره هم اشنا شوى يم. 

هم په دې ضمن کې د مشکور صېب کتاب هغه راولېږلو چې زه دې پرې څه خبرې وليکم، د کتاب نوم يې دى "ګلونه په لمبو کې" ما فکر کولو چې اوس د دې نا اشنا اصطلاحاتو سره خلک څومره 
اشنا شوي دي چې د کتابونو نومونه ترې جوړوي، دا ښکلى نوم دى او لکه څنګه چې نوم ښکلى دى، دغسې يې د شاعرۍ رنګونه هم ښکلي دي، ځکه چې خيالونه او پېغامونه يې د خپلې ټولنې د ژوند ژواک، غرزو پرزو او حوادثو نه راتروړلي دي، دعا نه يوازې زمونږ د عقيدوي ژوند سره تړلې يوه په زړه پورې لار ده بلکې دعا هم زمونږ د شعر يو داسې بختور روايت دى چې مونږ يې د زړه نه د يو عنوان په طور په عمل کې راولو.

ښاغلي ملګري مشکور صېب هم د کتاب اغاز د دعا نه کړى دى او لکه چې انجام يې هم په دعا کړى دى خو د مشکور صېب د دعا اغاز د خپل ذات پورې محدود نه دى، د اجتماعيت لپاره يې دعا غوښتې ده، لکه:

خدايه لوړ زمونږه شان کړې
شان زمونږ لوړ په جهان کړې

د دې وران افغانستانه
جوړ يو ښکلى ګلستان کړې

دا يې اغاز د دعا نمونه وه او د انجام دعا يې په دې کتاب کې داسې ده:

نه په دې دنيا دولت ډېر
نه په هغه دنيا حورې

زه خو تاله خدايه غواړم
چې لاس پورته په دعا کړم

دغسې مشکور صېب نظم او غزل هم ليکلي دي، ډېر ښه دي خو د دې دا مطلب هم نه دى چې دى هم په دې تکيه وکړي، دا د ده د شعري رفتار لپاره وايم چې دى ډېر ښه روان دى.

(دلته ګلونه په لمبو کې سوزي) دا د ده ډېر ښه نظم دى، د خپلو خيالاتو ا ظهار يې پکې کړى دى، د نظم تقاضې يې پوره کړې دي، ژبه يې خوږه او ساده ده، د هر چا د پوهې ده او چې نظم له يې کوم عنوان ورکړى دى، د هغې د مقاصدو لاندې يې ډېر ښه اظهار کړى دى او د لوستو سره تعلق لري، دغسې يې نور هم ډېر نظمونه شته.

لکه ولې وژل کېږو مونږ؟

خواري!!

طبيب نه لرم

دلبر کابل

او داسې نور ډېر.............

په اصل کې په افغانستان کې غزل ته هم خلک عنوان ورکوي نو ده هم يو غزل ته عنوان ورکړى دى "کافر جانان"، دا دوه شعرونه يې ستاسو لپاره رانقل کوم او دا به يې د غزل يوه نمونه هم وګڼو:

ووايه جانانه په تا څه وشول
داسې ناګهانه په تا څه وشول

دومره خو کافر هم ستم نه کوي
ياره مسلمانه په تا څه وشول

د مشکور صېب لپاره زما د زړه نه دعا دا ده چې دى دې خداى هم دغسې زمونږ د جذبو، روحونو او زړونو ترجمان شاعر لري، خداى دې وکړي چې پښتانه د ده د دې تخليقاتو قدر وکړي. امين

په درناوي

رحمت شاه  سايل
باچاخان مرکز-پېښور

٩ جنوري ٢٠١٢ء

لنډې خبرې                                         
شعر يوه  داسې  عجيبه  او ښکلې  ژبه ده  چې  په يوه بيت يې  هم  کتابونه  خبرې  کيدای  شي . په ماشومتوب کې به مو د ښاپېريانو کيسې اوريدلې وي ، عجب خوند کوي . کله چې د يوې نا آشنا ښاپېرۍ د ښکلا يادونه کيږي ، نو دهغې وريښمينو او ښکليو جامو ته سړی حق حيران شي . نکلچيان کيسه کوي وايي چې هغه فلانۍ ښاپېرۍ به داسې جامې اغوستې چې کميس به يې د هګۍ په پوچک (کوټوله ) کې ځاېيده . کله به يې چې د هګۍ له پوچک ( کوټولې ) کميس را ايسته نو بر بر بر پسې لويده به . داسې يې وبولئ چې يوه باندې شپېته ترخځې کميس به وو . ښاپېرۍ به واغوست او بيا به يې پنډ مجلس ته د ښاپېرو نڅا په کې کوله . نو بس د شعر بيت بيت هم لکه د هغې هګۍ کوټوله ده چې د ښاپېرۍ د ناوې توب لوی وريښمين او ښکلی کميس په کې خوندې اېښودل شوی وي . مطلب مې دادی چې په يوه بيت کې بلها ډيرې خبرې وي .دا ډيره موده کيږي چې له ماسره په کمپيوتر کې د ښاغلي شاعر مشکور صاحب يو څو شعرونه شته . داشعرونه يې په نېټ راليږلي دي . يو دوه ځله مې لوستي هم دي . زه پرې ډيرې خبرې نه کوم . ځکه هسې هم د مشکور صاحب د شعرونو کتاب چاپ کيږي . نو په چاپ شوي کتاب کې به يې ټول شعرونه راغلي وي . لوستونکي به يې ښه په ډاډه زړه ولولي او خوندونه به ترې واخلي . زه به صرف دومره ووايم ، چې د مشکور صاحب کوم شعرونه ما ولوستل هغه شعرونه يې داسې وو چې څه د معنی رسولو ابهام په کې نه ؤ. ښه په زغرده يې معنی رسوله . د معنی رسول يوه ښه خبره ده . بله خبره داوه چې شعرونه يې هغه د چا خبره په شرعه برابر وو . داسې بې ځايه ورانې او ترخې خبرې په کې نه وې چې يا دې له ارزښتونو ، او کلتور سره په ټکر کې وي او يا دې هم خدای مه کړه نوره بدي ولري . هو يوه بله ښه خبره هم داده چې په شعرونو کې يې د وزن او اهنګ نيمګړتيا داسې نه وه چې سړی دې ډېره ګوته ورته ونيسي . يوه بله ښه خبره داده چې پر ښاغلي مشکور باندې د الله تعالی يوه پيرزوينه دا هم ده چې د شعر ليکلو تر څنګ يې خوږ اواز ورکړی دی . دا خوږ اواز هم د الله يو نعمت دی . کله چې خوږ اواز له يوه اهنګين کلام سره يوځای شي نو بيا د کلام خوند يو په څو کړي . الله تعالی دې د مشکور صاحب په قلم کې نور هم برکت واچوي چې د شعر او هنر له لارې خپل فکر، پيام او ښکلاييز کيف خلکو ته ورسوي . آمين                           

پير محمد کاروان

 زه او شاعري
ماشوم وم او د ښوونځي په درېيم  ټولګي کې مې زده کړې کولې، هغه وخت د خېبرپښتونخوا ټل سيمې د چينو کلي په محله ( لعل کريم )کې د خپلې کورنۍ سره پاتې کېدم، د مسافرۍ شپې او ورځې وې خو زه ډېرخوښ او خوشحاله وم ځکه چې ډېر خواږه خواږه ملګري مې درلودل هم په کلي کې او هم په ښوونځيکې؛ زما مشر ورورحاجي( معراج الدين )به د پښتو د مشهور، نامتو او خوږ ژبي سندرغاړي استاد سردارعلي ټکر د غزلو کيسټې راوړلې اوکله کله به يې په حجره کې غږولې زه به هم ورسره ناست وم، ټکر صيب د پښتو ژبې صوفي شاعر  (رحمان  بابا) لېوني شاعر (غني خان)  او ځواني مرګ  (مصري خان خاطر) شعرونه ويل د اورېدلونه به يې ما هم ډېر خوند اخيسته، بل لوري ته زمونږ د ښوونځي د پښتو په کتاب کې چې د رحمان بابا کوم شعرونه وو، به ما ډېر په مينه مينه لوستل او ډېر ژر به مې زده کېدل، همدا شان زمونږ کلي ته نږدې په يوه هديره کې د ټل د سيمې مشهور او نامتو شاعر مرحوم (محمدالدين مقيد) قبر و؛ 
هلته به زه د (ايام الدين) چې زما کشرورور دی او د نورو ملګرو سره تلم، خدای بښلي مقيد ته د دعا کولو نه پس  هغه مشهور شعرونه چې د ده په قبر ليکل شوي وو، په ډېره لېوالتيا مې لوستل او خوندبه مې ترې اخيست، په کوم شعر چې به زه پوی نه شوم بيا به هغه شعر زما نږدې   ملګري (محمد اعظيم) چې يو ډېر لايق هلک و راښودل  او دا يو ښايسته شعر يې اوس هم ماته په ياد دی.

جام جم نه ماته ښه دی خپل کنډول چې دی خاورين
د اورنګ  له  تخته  ښه دی ماته خپل پوځی مزرين

  وروسته د مقيد صيب يو کتاب هم لاسته راغی چې ډېرخواږه او په زړه پورې شعرونه پکې وو، هغه کتاب به ما هره ورځ لوستلو او د مقيد صيب شعرونه به مې په يادو زده کول؛ د مقيد:

ګيله مې ځکه وکړه وه زما ياره شيرينه 
زه ستا دغاړې ښار په درکې دې کړيږم
يمه ستا په انتظار   ګيله مې ځکه وکړه

دا نظم هغه وخت ما ټول په يادو زده کړی و او کله کله به مې ملګرو ته په ترنم ترنم ويلو، ورځ تر بله مې د شعر لوستلو سره مينه ډېرېده بيا مې د رحمان بابا د شعرونو کتاب هم پيداکړ، هغه کتاب به ما د ځان سره ښونځي ته هم وړلو؛ په کومه ورځ چې به استاد يا ملګر وغوښتنه رانه وکړه چې يو غزل ترنم کړه ما به د رحمان بابا غزل په مينه ترنم کولو. څه موده وروسته مونږ د  ټل       ښار نه  اسلام اباد ته کډه وکړه،
 هلته د راولپينډی ښار  په (صادق اباد) سيمه کې د پښتو ژبې ډېر تکړه وتلي    شاعر او ليکوال  
(علي اکبر سيال ) سره اشنا او ملګری شوم، چې ما نه به يې تاسو ډېر ښه پېژنئ. څو ورځې وروسته مې خپل يو څو مات ګوډ غزلې چې نوي  مې ليکلي وې ور وښودل، ښاغلي سيال ته دې الله ډېر ژوند ورکړي زما  د شعرونو ستاينه يې وکړه، زه يې ډېر وهڅولم بار بار يې تشويق کړم چې شعر ليکلو ته ادامه ورکړم؛ ځينې وخت به د سيال صيب سره په اسلام اباد کې مشاعرو ته  هم تلم.  سيال صيب به په شعر کې د قافيې، رديف،وزن اوسلابونو په اړه هم معلومات راکول او زما په ليکل شويو شعرونوکې به يې نيمګړتياوې راته په ګوته کولې. هماغه وو چې ورو، ورو د پښتو شعر ادب او اديبانو سره اشنا شوم، د سيال صيب  د کتابونو سره سره مې د رحمت شاه سايل، پيرمحمد کاروان، فضل سبحان عابد  او ځينو نورو شاعرانو  شعرونه مطالعه کول. وختونه همدا رنګ تېريدل  او بيا څه موده وروسته  مونږ خپل ټاټوبي ته بېرته راغلو.د خپلې کورنۍ سره په خوست ولايت کې ديره شوم ،د ‌‌ژوند   خوږې اوترخې مې سبا کولې. په خوست کې
 د (محمدصديق روهي) عالي ليسې د د دولسم ټولګي له        فارغيدو وروسته تکړه شاعرليکوال او ژورنالست ښاغلي 
( زاهد شاه  انګار) په سولې پېغام راډيو کې دکارکول بلنه راکړه، هلته مې دوياندويې سره، سره شعرليکلوته هم ادامه ورکړه.ځينې وخت به د ښاغلي انګاراو د نورو فرهنګي ملګرو په ملتيا مونږ دراډيو له لارې مشاعرې جوړولې، او په نورو مشاعرو کې به موهم برخه اخيسته.نواوس مې دادی دشعرونو لمړۍ ټولګه        (ګلونه په لمبوکې) ستا سوقدرمنو په خدمت کې ده، ګرانو 
لوستونکو ما ډيره ساده شاعري کړيده زما په اند يو ماشوم هم زما دشعر په مانا او مفهوم ډير په اسانۍ سره پوهيدلی شي ، او بايد داهم ووايم چې زما په شعرونوکې به ډيرې نيمګړتياوې شتون ولرې ،ځکه چې دامې د لومړۍ  ټولګې شعرونه دي.

(ګلونه په لمبوکې) زما د زړه دسوځيدلو ګلونو اوتالا شويو ارمانونوغمګينه شاعري ده. دمينې، محبت ،خلوص ،ورورولي ،وفا اودوستۍ شاعري ده .زما اکثرشعرونه عشقي بڼه لري اوما ډيره خواري پرې کړيده، د زړه په وينو مې دا شعرونه ليکلي الله(ج) دې وکړي، چې زما دا ساده او رنګينه شاعري ستاسو خوښه شي او ادبي تنده مو پرې ما ته شي، نورنو قضاوت ستاسو په لاس کې دی.

په ډېره مينه  ستا سو ورور

    بادشاه دين  مشکور

             مشكور زما اشنا  دی
       په مينه مين نازک  خياله  شاعراو تکړه  وياند ښاغلی 
بادشاه الدين مشکور د فضل الدين زوی د علمبردار  ډګروال  غياث الدين لمسى چې د پلاز مينه کابل د قره باغ ولسوالۍ وسيدونکی دی، خو په ۱۳۶۴ش کال  دخوست  په  ولايت کې دې  ښکلي نړۍ ته سترګې غړولي  دي. د ناخوالو له امله د ماشومتوب عمر يي له پولې اخوا په جلاوطنۍ کې خوړلی دی او تر لسم ټولګي پورې يي هملته لوست کړېدی خو لسيزه  وړاندې په خپل وطن کې يې د بيا اوسېدو ارمان پوره شواو پاتې ښوونځی يې د خوست په (محمد صديق روهي ) عالي لېسه کې بشپړ کړ. له کوچني والي راهيسې يې د شعر ويلو سره  مينه درلوده او شعر يې خوښېده خو په  ځوانۍ کې  يې  په  شعر ليکلو  پيل  وکړ.
(ګلونه په لمبو کې) د مشکور لومړۍ شعري ټولګه ده خو د دې ترڅنګ يې يو شمېر لنډې کيسې په بېلا بېلو ورځپاڼو، جريدو او مجلو کې هم چاپ شويدي او له يوې لسيزې زيات وخت کيږي چې د ژورنالېزم په ډګر کې له بېلا بېلو رسنيو سره کارکوي..په ځواني يې برکت شه
                                       حميدالله)روښان(
دعا
                      خدايه لوړ زمونږه شان کړې
                 شان زمونږ لوړ په جهان کړې

له دې وران افغانستان نه
جوړ يو ښکلى ګلستان کړې

جنګ ذلت دى بربادي ده
په دې  پوه  هر يو افغان کړې
 
نفاق لويه  تباهي ده
متحد ټول  افغانان کړې

د جنګونو له افته
خلاص زمونږ  افغانستان کړې

مشکور تا ته لاس  په نام  يم
ته پوره زما ارمان کړې
                                         
                  محبوب 
څومره ښکلى دى درکړى پاک سبحان مخ
په دنيا نشته دا ستا د مخ په شان مخ
.

ستا د مخ په رڼا تورې شپې سبا شوې
په راتلو دې شولو ښکلى د جهان مخ                                                                    .

ستا د مخ د ښکلا ګانو نه حيا کړي
پټوي ځکه په پاڼو کې ګلان مخ
                            .

ستا ښکلا په ښکلا ګانو بادشاهي کا                                                                 دي ټيټ کړي ستا ومخ ته خو برويان مخ                                                     .
اى محبوبه ستانه پاتې دى ومونږ ته                                                                      مشکور ځکه ښکلومه د قران مخ                                                               .
                     دلته ګلونه په لمبوکې سوځي 
                      د لته د مينې وفا قدر نشته
         د  محبت سندرې نه وايې څوک

دلته ګلونه په لمبو کې سوځي
دوه مين زړونه په لمبو کې سوځي

دلته مجنون اظهار کولی  نه شي
ليلا مو هم  چرې اقراره  نه  شوه
د لته فرهاد باندې ستم کيږي
شيرينه ژاړي پرې ماتم کيږي

 ګل رخسارونه په لمبو کې سوځي
دوه مين زړونه په لمبوکې سوځي

دلته مين سړی تاوان کوي
فکر مدام  د  خپل   ګريوان کوي
څوک  چې  شيدا  شي  رټلکيږي بيا
څو   ورځې  ورسته   وژلکيږي بيا

محبتونه  په لمبو کې سوځي
دوه  مين زړونه په لمبو کې سوځي
             
د  لته ديدن کول   په ګرانه کيږي
عاشقي کله بې تاوانه کيږي
مشکوره! کلي ته ورتلی نه شي څوک
د  خپلې مينې مخ ليدی نه شي څوک

دا ارمانونه په لمبو کې سوځي
دوه مين زړونه په لمبو کې سوځي

                              تعويزونه
زه به ستا له غمه مرمه
نن سبا له غمه مرمه

ستا له دره يم راغلى
بېنوا له غمه مرمه

ستا د لاسه په ټول چم کې
شوم رسوا له غمه مرمه

ته بادشاه دزمانې يې
زه ګدا له غمه مرمه

 جوړ په مينه کې مجنون شوم
دليلا له غمه مرمه

 په اقرار مې باور وکه
په ريښتيا له غمه مرمه

ماشوم زړه تا رانه غواړي
په ژړا له غمه مرمه

تعويذونه راته وکه
اې ملا له غمه مرمه

ګناه ګار نه يم دلبره
بې ګناه له غمه مرمه

دواړه سترګې مې ړندې شوې
په ژړا له غمه مرمه

 پرهرونه مې دي پاتې
بې دوا له غمه مرمه

 زه مشکور څومره ساده يم
د بل چا د غمه مرمه

                          ولې وژل کېږو مونږ ؟
څوک راته ځوانان وژني، څوک راته مشران وژني
هر سړى زمونږ دښمن، هرڅوک افغانان وژني

ولې وژل کېږو مونږ، ولې وهل کېږو مونږ
څه له دا په څه ګناه، هر ځاى رټل کېږو مونږ
يو راته ارمان وژني، بل راته جانان وژني
هر سړى زمونږ دښمن، هرڅوک افغانان وژني

مونږ خو ګنهګار نه يو، مونږ خو خطاکار نه يو
مونږ خو د هيچا د ژوند، شخړه نه يو خار نه يو
ولې دا ظالم خلک، زمونږ رهبران وژني
هر سړى زمونږ دښمن، هرڅوک افغانان وژني

    لر کوي لمسون تا ته، برکوي لمسون ما ته
     دوى  خو  په وطن زمونږ، اور لګوي هر خوا ته
     ما باندې  دا ستا  زامن،  په  تا  زما   بچيان  وژني
     هر سړى زمونږ دښمن، هر څوک افغانان وژني

شنډ يې مقصدونه کړې، ړنګ يې قوتونه کړې
خدايه ته نزول پر دوى، قهر و عذابونه کړې
ډېر په بې دردۍ سره، زمونږ ماشومان وژني
هر سړى زمونږ دښمن، هرڅوک افغانان وژني

نشته د افغان نشته ، دوست په دې جهان نشته
ستنې مو زخمونو له، درد لره درمان نشته
څوک چې شي مشکور  زمونږ، دوى هغه کسان وژني
هر سړى  زمونږ دښمن،  هرڅوک  افغانان وژني

                                         شرميږي جينۍ 
ما ترې پرون بوسه په زور واخيسته
اوس چې ما وويني سر ښکته چوي
له شرمه نه کوي خبرې جينۍ

(((
وړه جينۍ

وړه جينۍ وې چې په تامين وم
هغه وخت ما څه درته نه ويل خو
اوس چې شوې لويه نو په لاس نه راځې

(((
                                       خواري
هسې عبث زما خواري وه  لاړه تېره شوله
د جانان مينه بازاري وه لاړه تېره شوله

نه يې په مينه شومه پوى نه يې دمينې په خوند
د يار  ددوه ورځو ياري وه لاړه تېره شوله           

خود به ژړېږم ارمانونه مې په زړه پاتې شول
ډېره نيمګړي زنده ګي وه لاړه تېره شوله

هسې مې وځورول خپل مينان خپل عاشقان
 په دنيا دوه ورځې ځواني وه لاړه تېره شوله 

 څومره مغروره وې او څومره دې غرور کولو
 مشکور  غريب و ستا خاني وه لاړه تېره شوله

نوى کال 
ښايسته درسره ښکاري دا سور شال دې مبارک شه
نوروز دې مبارک شه، نوى کال دې مبارک شه                                                 په زېړه غونډه زنه شينکى خال دې مبارک شه                                              نوروز دې مبارک شه، نوى کال دې مبارک شه                                              .

د سرو شنډو خندا کې دې،ګلونه د سپرلي دي                                              د سترګو په موسکا کې دې، خيالونه د سپرلي دي ګلرنګې غنمرنګې، دا کمال دې مبارک شه                                               نوروز دې مبارک شه ، نوى کال دې مبارک شه                                              .

دا توره پنجابي جوړه دې لا مزه کوي                                                               په غاړه دې د سرو هار کړي ځلا  مزه کوي                                       دا چا درته ګنډلى،دا دسمال دې مبارک شه                                              نوروز دې مبارک شه ، نوى کال دې مبارک شه                                              .
تحفه کې دسپرلي مې، سره ګلونه درته راوړل                                            مابيا د بادشاه دين مشکور، شعرونه درته راوړل
ليلا د ديدنونو، دا مهال دې مبارک شه                                                    نوروز دې مبارک شه ، نوى کال دې مبارک شه                                  .
                                                       غزل
زړه نه مې لرې کړه خفګان راشه
دا ستا د سترګو نه قربان راشه

ماخو د ځمکې پر مخ نه کړې پيدا
د خداى رحمته له اسمان راشه

کليوال وايي چې بيا نه رادرومي
نن خو دا کلى کړه حيران راشه

غمازو مالګې دوړولې دي پرې
ته مې زخمونو ته درمان راشه

باداري نه منم د بل چا په ځان
ته مې بادار ته مې سلطان راشه

ستا د راتلو په لاره ناست دى غريب
په انتظار دى مشکور جان راشه        

                               طبيب نه لرم !
يوازې ګرځمه حبيب نه  لرم
داسې بيمار يم چې طبيب نه  لرم

له ما نه هرڅوک لرې لرې  ګرځي
زه مې په څنګ کې څوک قريب نه  لرم

زړه رانه  وغواړه چې در يې کړمه
مال او دولت خو زه غريب نه  لرم

ګل يمه زه  د يوې خوارې څانګې
په ګلستان کې عندليب نه  لرم

منم د ښکلونه دنيا ډکه ده
خو زه مشکور پکې نصيب نه  لرم

                                                    تن کې مې ستاوينه ده 
ستا افغان بچى يمه زما وطنه ګرانه                                                                                          
ګران افغانستانه، ګران افغانستانه 

مال او سر مې ځار شه له تا زه قربان له تا نه                                                                                                                      
ګران افغانستانه، ګران افغانستانه

ځان به زه ماليار کړمه ، تا به زه ګلذار کړمه                                                     دا خپله ځواني زه ، ستا په مينه ځار کړمه                                                     

زه به دې د زړه په مشالونو کړم روښانه                                                                           ګران افغانستانه، ګران افغانستانه 

تن کې مې ستا وينه ده تا سره مې مينه ده                                                                       ستا په جنتي خاوره، ژوند زما رنګينه ده                                                  

اې له غرونو غرونو جوړ جنته ګلستانه                                                 ګران افغانستانه، ګران افغانستانه

ځار ستا د ګلونو نه، ستا دګلشنونو نه                                                        ځان به کړم لوګى لوګى ستا د ښايستونو نه                                                

زه دې يم مجنون ته مې ليلا يې زما ځانه                                                  . ګران افغانستانه ،ګران افغانستانه

ستا په چنارو مين ، يم ستا په درو مين                                                ځار ستا له دښتونونه ، يمه ستا په غرو مين                                          

زه مشکور شيدا يم په تا، اې زمونږ نشانه                                                  ګران افغانستانه، ګران افغانستانه

(((
غزل
پاڼې پاڼې ارمانونه مې راټول که
ګرانه  راشه  پرهرونه مې راټول که

ستا په يو نظر څلور څانګې راپرېوت
د زړګوټي اندامونه  مې راټول که

ستا لپاره  مې شيندلي ستا په لار دي
دا د مينې سره ګلونه مې راټول  که

نور  نو زه  يې د زغملونه ناتوان شوم
له ما پاتې شول غمونه مې راټول  که

تاپسې مې پل راغلى ستا تر در دى
چې رسوا نشو خاپونه مې راټول که

له دوو سترګو مې روانې بې بها دي
دا د اوښکو قطارونه  مې راټول که

زه مشکور به دې ټول عمر احسان منديم
خاورې خاورې اميدونه مې راټول  که

غزل
زړه مې غواړي د جانان خوږې کيسې                                                                 د امېد او د ارمان خوږې کيسې                                                                  .
په تود دوبي کې د توت د سيوري لاندې                                                       مونږ کولې د باران خوږې کيسې                                                             .

لاس تر زنې دورخانۍ وه ورته ناسته                                                         چې کولې ادم خان خوږې کيسې                                                                 .

خپلې مينې سره لرې په سحرا کې                                                                           خوند کوي په بيابان خوږې کيسې                                                                    .

په رنځور زړه د مرهم غوندې لګېږي                                                         ستا د شونډو د زبان خوږې کيسې                                                                                              .

څه په ناز او په انداز يې کوې ښکليه                                                             خدايږو ستا مې کړي حيران خوږې کيسې                                                   .

ياران ګېرچاپېر ترې ناست وي لکه ستوري
چې شروع کړي مشکور جان خوږې کيسې                                            .                     

                                                               غزل
سپين دې مخ لکه افتاب، دېوانه شوم دېوانه                                                   څه ځواني او څه شباب، دېوانه شوم دېوانه                                             .

ستا باڼه دي خنجرونه، غوڅوې پرې مين زړونه
ستا هر کار لکه قصاب، دېوانه شوم دېوانه                                           .

مړه کاته په مړو چشمانو، چې کوي اې زاهدانو
خود به څښمه بيا شراب، دېوانه شوم دېوانه                                           .

خوږ وي مې پر هرونه، يادوي مې تېر وختونه                                   ادم خانه ستا رباب، دېوانه شوم دېوانه                                                 .

ستا له مخه سره ګلونه، حيا کاندي ښايستونه
بې مثال يې لا جواب، دېوانه شوم دېوانه                                                         .

يادومه ستا خبرې مشکور ستا خوږې سندرې                              ستا بېلتون کړمه خراب، دېوانه شوم دېوانه                                                                     .
                              ملا ته ډالۍ 
        نن دې ځان موړ کړو د سبا په خاطر
            کوې نفلونه د حلوا په خاطر

ستا عبادت رياکاري ځان  ښودل
جومات ته درومې د ښوروا په خاطر           
.
(((
      سپينه خوله
          هغه وخت  هغه  مقام  هغه   ديدن  
            چې راياد کړم اور مې بل شي په بدن                                 زه  به هېڅ  کله  هېر نه کړم زما ځانه                      ستا دسپينې خولې خندا شرين سخن               
.
(((
                 زما جانان کابله 
               زما دلبر زما جانان  کابله
              خداى دې ودان لره ودان کابله
              د افغانانو ګلستان کابله
              خداى دې ودان لره ودان کابله

ته مې جانان يې په تا سر ځاروم
په تامې زړه په تا ځيګر ځاروم
ستا د ښکلا نه سيم و زر ځاروم
ته مې وجود يې ته مې ځان کابله

ستا د ګلونو ګلشنونو قربان
ستا د رنګونو ښايستونو قربان
ستاد دې تورو تورو غرونو  قربان
 ثاني دې نشته په جهان  کابله

ته مې ښايست ته مې ښکلا يې ګله
ته مې ژوندون ته مې بقا يې  ګله
زه  دې  مجنون  ته  مې ليلا يې ګله

زما د پلار نيکه نشان کابله

ستا تورو سترګو ته کاکل جوړه وم
ستا به پېزوان ستا به چارګل جوړه وم
مشکور به تا لکه د ګل جوړه وم
تا به ساتي ستا اتلان کابله

(((
                                                                غزل
ستا خواږه خواږه يادونه او زما ژوند
ستا تېريږي ښايستونه  او زما  ژوند

تر ابده خو ځواني او مستي نه وي
ستاختميږي مکيزونه او زما ژوند

خود به زه له رنګه سوى لوى ښکارم
له ازله دي دردونه او زما ژوند

ستا د سپين مخ وصالونه پکې نشته
دي بې رنګه محفلونه او زما ژوند

زه پوهېږم زه پدې باندې اګاه يم
چې  به  تل وي  دا غمونه او زما ژوند

اى مشکوره خزان خامخا رادرومي
  تل به نه وي ګلشنونه او زما ژوند

                         غزل 
         زړګيه ستا د بې وسۍ سندرې چاته وکړم                                                              
        د خپلې مينې لېونۍ سندرې  چاته وکړم                                                              

چا چې مې زړه په يو نګاه د سترګو رپ کې يووړو
د هغې شوخې غرڅنۍ سندرې چاته وکړم                                                              

د ادم خان غوندې رباب کې غږوم رازونه                                                              
زه مې د خپلې درخانۍ سندرې چاته وکړم                                                              

خلک بدل شول زما نه هم اوس په بله لاړه                                                              
اوس دګودر او دجينۍ سندرې چاته وکړم                                                              

پرته له مينې نور څه نشته پکې اې مشکوره
زه ستا د داسې شاعرۍ سندرې چاته وکړم                                                              

                        غريب

 زه غريب يم له ماهر سړى ګرېز کا
له يارى دوستى مې هر يو کس پرهېز کا

زه غريب يم په پوزي  کېنم ډوډۍ خورم
خان هغه دى چې خوراک او څښاک په مېز کا

د غريب سړي لور نه مومي نکريزې
خان ولور ته بيا دسرو او سپينو جهيز کا

چې طوفان ستا د مشکينو زلفو راشي
د زړګي وطن مې واړه رېز مرېز کا

چې راپورته کړي په ناز خونکارې سترګې
له هيبته مې زړه ټوپ واچوي خېز کا

له بديو ګرېزان اوسه  مشکوره!
په  نېکيو  پسې  زغله  رفتار تېز کا

                                      غزل

مه کوه خندا د دنيا خلکو ته
ما به کړې  رسوا د دنيا خلکو ته

مينه کې ستا زه تومتي شوى يم
ستا مهرو وفا د دنيا خلکو ته

ستا جور و جفا ته سودايي نه يم
يمه په  سودا د د نيا خلکو ته

خپل که رانه تا کړي د دنيا خلک
پرې به ږدم دنيا د دنيا خلکو ته

ما خو به پروا د هيچا نه کړله
تا کړم په  ژړا د دنيا خلکو ته

ته به د تعويذ په بهانه راځې
زه به شم ملا د دنيا خلکو ته

        و وايه  چې  زه  د  مشکور   مينه    يم

        وښايه    نن   دا   د  دنيا   خلکو   ته
                      بوډا  او  مڼه
که راځې راشه او که نه راځې نو
ځواني تېريږي بيادې نه غواړمه
بوډا مڼې نه خرپ کولى نه شې

(((
                                   وړه شې جينۍ
وړه وړه شې لويه مه شې جينۍ
ته لا وړه يې سلامونه کوې
د چم په ښکلو هلکانو باندې

                         سوله 
په سوله کې ژوندون په جنتونو کې ژوندون دى
چې سوله نه وي بيا په دوزخونو کې ژوندون دى   

راځئ چې سوله وکړو محبت ورورولي وکړو                                                           
مونږ تاسو خو مدام کړى جنګونو کې ژوندون دى
  
فضا د مينې جوړه کړئ د مينې دنيا جوړه                                                            ماحول چې وي د مينې بهارونوکښې  ژوندون دى

مونږ قدر هېڅ د سولې او د امن کړى نه دى                                                           دا ځکه خو زمونږ تاسو اورونوکې ژوندون دى                                                            

کوم قوم کې چې د سولې پلويان نه وي مشکوره!                                                          
د هغو خلکو تل په عذابونو کې ژوندون دى                                                              

                                      غزل

            زړه مې غورځنګ کوي، ستامينه غواړي
           ما سره جنګ کوي، ستا مينه غواړي

اورته وردانګي دوصال په خاطر
خوى د پتنګ کوي ستامينه غواړي

ستا د خوږو خوږو يادونو سره
خوب په پالنګ کوي، ستا مينه غواړي

چې رقيب وګوري  پرې اور بليږي
په مينه ننګ کوي، ستامينه غواړي

وار په وار اړوي پر سرجامونه
نشې  دبنګ کوي، ستامينه  غواړي

مشکور ته ښکلي بې حسابه دي خو
له نورو څنګ کوي، ستا مينه غواړي

                                کومې بلا واخېستې ؟
اې زما مينې نازنينې رانه چا واخيستې                                                        
کومې بلا واخيستې  له کومه راغله                                                        
په څه سبب يې رانه داسې وارخطا واخيستې                                                        
ومې بلا واخيستې له کومه راغله                                              

اې زما مينې نازنينې داسې ولې وشول                                                        
درپسې مرمه ته مې وينې داسې ولې وشول                                                        
دا يې په زور وکړل که ته يې په رضا واخيستې                                                        
کومې بلا واخيستې له کومه راغله                                             

تا خو د خپل زړه په ارمان باندې لمبې پورې کړې
د چا لپاره دې جانان باندې لمبې پورې کړې                                                        
د خپل اشنا سره دې وکړل ناروا واخيستې                                                        کومې بلا واخيستې له کومه راغله                                              

مشکور دې چاته تنها پرېښودم په دغه دنيا                                                        
ته به الله ته څه ځواب وايي په هغه دنيا                                                        
زما به لاس وي ستا ګرېوان چې ته ګنا واخيستې                                                        
کومې بلا واخيتسې له کومه راغله                                             

                                          غزل
زړګيه محبت کې به دردو نه  تېره وې
چې مينه کوې بيا به تکليفونه تېره وې

دا ته چې څنګه وايي داسې نه کيږي  زړګيه
په ځان به دپيمخو ستمونه تېره وې

وصال ته رسېدل په محبت کې اسان  نه دي
اول به پکې ښه ډېر هجرانونه تېره وې

دا سرې ګلابي شونډې تاساتلې دي وچاته
د چا په طمعه طمعه دا کالونه تېره وې

         ښکاريږي چې روان ديار ديدن ته يې مشکوره
      دا ځکه خو په ځان نن اياتونه تېره وې

                                                           غزل
يا اشنا اقرار د محبت  وکه
يا خوښه انکار د محبت وکه

ځه چې نن د مينې په چکر لاړ شو
پاڅېږه سينګار د محبت وکه

ورکه په پيالو کې شونډې ورکه نن
رحم په بيمار د محبت وکه

پټه پټه مينه چې څرګنده کړې
دغسې يو کار د محبت وکه

نن خو د مشکور  په خاطر يو ىلې
وخانده  اظهار د محبت وکه

                   د نوي کال رنګونه
د نوبهار ګلونه، د نوي کال رنګونه                                                             د ګل رخسار خالونه، د اننګو اورونه                                                                    

نن خو راوشينده جانانه 
نن خو راوشينده جانانه 

نوروز ته راشه ګلې، چې ښايستونه راشي                                                                   ستا دراتلو سره به ، چم ته خوندونه راشي                                                                   زما دردمند زړګي ته ، به ټکورونه راشي                                                                   دپسرلي موسم دى ، دپسرلي عطرونه                                                                   

 نن خو راوشينده جانانه 
نن خو راوشينده جانانه 

نن سينګارونه وکه ، چې ديدنونه وکړم                                                                   جانانه ستا درخسار، به صفتونه وکړم                                                                  ستادګلرنګو سترګو ، به تعريفونه وکړم                                                                   دسرکو شونډو خواږه ، داپتاسې قندونه                                                                   

نن خو راوشينده جانانه 
نن خو راوشينده جانانه 

دبهارونو ورځې، د بهارونو شپې دي                                                                    هر خوا چې ځې خوندونه، هر خوا مزې مزې دي
يو د مشکور سوالونه، بل خواته ستا نخرې دي
دا غرونه غرونه زلفې، دا عنبرين تارونه                                                                   
 
 نن خو راوشينده جانانه 
 نن خو راوشينده جانانه 

                                    غوښتونکي
څوک و عقبا له خدايه غواړي
څوک دنيا له خدايه غواړي

يو د دالو په ارمان وي
بل ښوروا له خدايه غواړي

چې ملا نفلونه وکړي
بيا حلوا له خدايه غواړي

اورشه پورې ستا په خېټه
چې بيا بيا له خدايه غواړي

مشکور مينه کې مجنون شو
او ليلا له  خدايه غواړي

                                     سهر ماښام
صبح   دم تا يادوم
ماښام مې ته يادېږې 
مازديګر ستا  په  ياد کې 
اوښکې مې ځي له سترګو 
غرمه هم ستايادونه 
لکه  باران راوري 
نور مې هرڅه هېر شوي 
جانانه ستا مينه کې 

(((
                          غزل 

ستا له  ستمه،ترنم کومه
له ډېره  غمه، ترنم کومه

زما ساقي جانانه  کله راځې
له  تندې مرمه، ترنم کومه

مينې  دې  داسې لېونى کړمه چې
په لاره ځمه ترنم کومه

سترګې دې پورته کړې په  نښه دې کړم
ودې ويشتمه ترنم کومه

زه مشکور ستا د مينې  هر يو ستم
 په ځان  منمه   ترنم  کومه

                      کافرجانان!!
            ووايه؟جانانه په تا څه  وشول
               داسې ناګهانه په تا څه وشول
دومره  خو کافر  هم  ستم  نه  کوي
ياره  مسلمانه! په تا څه وشول

ته خو داسې نه  وې اې  زما  مينې
اې د زړه درمانه  په تا څه  وشول

ستا لپاره  خپل  پردي  ما پرېښودل
مه درومه له مانه  په تاڅه وشول

چاته  دې په  نيمه لاره پرېښودم
وايه بې ايمانه په  تا څه  وشول

ولې داسې سوى لوى ښکارې   بيا
ګرانه مشکور جانه په تا څۀ وشول

               ټيکس کومه
ستا د دوو  سترګو  د ديدن  په  خاطر
زه د کابل نه په ټيکس راځمه
او ته له کوره باندې نه راوځې

(((
خوبونه

چې نه رادرومې وعدې ولې کوې
ما ټوله  شپه  په  ويښه  تېره کړله
او تا بې غمه خپل خوبونه  وکړل

(((
غزل 
په اخېر کې دې جفا وکړه نامرده                                                            
دا دې ډېره ناروا وکړه نامرده                                                                   

ياره تا به خداى ونه بښي هېڅکله                                                               
تاخو داسې يو ګناه وکړه نامرده                                                                

ته به وروسته پېښمانېږې ته به ژاړې                                                            
ښه دې لويه اشتباه وکړه نامرده                                                             

هغه ورځ مې شک په زړه کې راپيدا شو                                                            
چې رقيب ته دې ادا وکړه نامرده                                                            

          بې چاره   مشکور دې نيمه لار کې پرېښود                                                            
تا د بل سړي تابيا وکړه نامرده                                                                  

                       غزل

زړه کې مې جانانه ارمانونه  دي
مه يې ماتوه پکې لالونه دي

چم کې ګرځېدى په ډاډه زړه نه شم
تا را ته جوړکړي فسادونه دي

خود به زنګېدلى تګ په لار کوم
څښلي مې د سترګو  شرابونه دي

ګرځمه داغلى زړه يو چا پسې
يو چا په ماکړي تعويذونه دي

اې مشکوره ستا په خاطر بيا هغې
زلفوکې ټومبلي سره ګلونه دي

                                            غزل
زړه ته مې سکون راکه راحت راکه
مينه راکه مينه  محبت  راکه

نن ورته اظهار د محبت کوم
خدايه د ويلو يې همت راکه

واړه غمازان راته يو شوي دي
ربه ! ته  شيمه  راکه  قوت  راکه

خپل جانان چې خپل کړمه د ځان  يې کړم
داسې يو هنر راکه صفت  راکه

ستړى ستومان  بيا مشکور راغلى  يم
نن خو دې سرې  شونډې که شربت  راکه

                                             اجمل خټک 

زما  پښتون زما افغان بابا 
زما  اجمل  خټک جانان بابا 
ولې  دې  پټې کړې چشمان بابا
پښتانه  ټول  دي په ګيريان بابا

اې  بابا ستا په لار ګامونه اخلم 
ستا په قدم به قدمونه اخلم 
ستا  به   فکرونه  او خيالونه  اخلم 
ترخ  کې  به  ستاسو  کتابونه اخلم 
داستا په لار به يم روان  بابا
 پوره کوم به ستا ارمان   بابا
ولې د پټې کړې چشمان  بابا 
 پښتانه   ټول  دي  په  ګيريان بابا

د سترګو تور د زړه قرار اجمله 
مرګي يې وړى  په کوم  لار اجمله 
اى د پښتون ملت غمخوار اجمله 
زمونږ اتل سپاه سالار اجمله 
په  هر  ډګر  کې قهرمان بابا 
بې تا به څنګ  کوو  ګذران  بابا 
ولې دې  پټې کړې چشمان  بابا 
پښتانه  ټول دي په  ګيريان  بابا 

اې  بابا ستا پښتو نستان  به  ساتو 
ستا  دا ګلشن  دا ګلستان  به ساتو 
داده  ملالې ياقربان  به ساتو 
ستاسو لوى کور افغانستان به ساتو 
لاخو ژوندي دي افغانان  بابا 
چې ته هېڅ ونه کړې خفګان  بابا 
ولې دې پټې  کړې چشمان  بابا 
پښتانه ټول دي په ګيريان بابا 

هېر به مو نشي اې باتور لاليه 
پښتو نوالۍ باندې غيور لاليه 
د هر افغان دسترګو نور لاليه 
مونږ ټول له تانه يو مشکور  لاليه 
يو ستا بچي ستا پيروان بابا 
فخر کوو داستا په شان بابا 
ولې دې پټې کړې چشمان بابا 
پښتانه ټول دي په ګيريان بابا 
زما پښتون زما افغان  بابا 
زما اجمل خټک جانان بابا 
ولې دې پټ کړې چشمان  بابا 
پښتانه  ټول  دي په ګيريان بابا 

يادونه
دانظم  د اجمل باباد مرګ  خبر اويدونه سم وروسته چې زه يې ډير غمجن کړم ليکل شوی دی
                                             غزل
                ووايه؟ ته څه غواړې،چې در يې کړم                                                                                                                       
              شونډې که مې زړه غواړې،چې در يې کړم                                                                                                                       

نن مې په منګي کې پراټې نشته                                                                                                                       
ىاره که اوبه غواړې، چې در يې کړم                                                                                                                       

ستا په خوښه هرڅه درکوم غواړه                                                                                                                      
زنه او که خوله غواړې، چې در يې کړم                                                                                                                       

سرو مال مې دواړه ځاروم په تا                                                                                                                       
نور څه ورسره غواړې، چې دريې کړم                                                            

تاباندې پيرزو دي د مشکور هر څه                                                                                                                       
سترګې که لېمه غواړې، چې در يې کړم                                                                                                                       
                                                 زماډېره بې وسي ده !
                   نن مې بياپه زړه  راورې
                  نن مې بيا زړګى خوږيږي

بيا مې سترګې شوې راډکې
بيا زه سر په  فريادو شوم

بيا زه خداى ته په ګيلو شوم
ورته ومې ويل  داچې

اى زما کريمه  ربه
چا چې  زه په ځان  شيدا وم

چا چې زه په ځان مين وم
هغې پرېښودم په  نيمه

هغې بل ته هيله  وروړه
زه يې پاتې کړم  ناهيلى

ربه زه يې بېنوا کړم
خو زه هېڅ کولى نشم

زماډېره بې وسي ده
خدايه ته ورسره پوهى شې

زه يم ستا دېوانه 
زه په تا يم شيدا، يمه ستا پروانه                                                                   
ته زما دلر وبا او زه ستا دېوانه                                                                        

تا پسې مې زړګى، شو زمانه پر دى                                                  راته کيږي مدام، لېونى لېونى                                                  ويرکوي تاپسې، روزانه شبا نه                                                                

دې هجران دې بېلتون، رانه جوړ کړو مجنون 
کېنم ځانته تنها، سر مې وي په زنګون                                                                         راشه راوړه وصال، مکړه نور بهانه                                                               

ظالمان غمازان، ځوروي مې جانان                                                             ربه وکړه کرم، زه خو ډېر يم ناتوان                                                                کړه پرې تندر نازل، اسماني غيبانه                                                                          

ستا له سترګو شم ځار، راښکاره که رخسار
 لېونى يمه ستا چې ونکړې انکار                                                                 شه ځواني د مشکور ستا د مخ نظرانه                                                  

                           غزل
په تا باندې مين يم، محبت راسره وکه                                                 جانان مې شه راځه ، دا عبادت راسره  وکه                                                          

د چم نه غمازان رقيبان څنګه سره ورک کړو                                                                     د ټولو نه اول دا مصلحت راسره وکه                                                                                              

زما په محبت کې که زره هم عيب پيدا کړې                                                                          جانانه بيا حساب په قيامت راسره وکه                                                                      

زه غواړمه چې تا دژوند ملګرې کړم محبوبې
ستا خوښه ده کنه  پدې صحبت راسره وکه                                               .

يوازې زه مشکوردې په ستا يلو نه رسېږم                                                   شرمېږه مه راځه دځان صفت راسره وکه                                                   

                                      غزل
 ګلونه پاڼې پاڼې ،ګلابونه پاڼې پاڼې                                                                                                                                                                                                    په سپين رخسار دې جوړ کړه، شنه خالونه پاڼې پاڼې

 دا غرونه غرونه زلفې که يو ځلې راخورې  کړې                                                                  دلبرې ټولوم به يې تارونه پاڼې پاڼې                                                       

مين زړګى زما په رپېدو شي چې يار راشي                                               وجود باندې مې اووري اورونه پاڼې پاڼې                                                                  

يوازې خو زه نه يم چې ستا مينه کې ستي شوم                                            ستا سترګو کړل  د ډېرو ځيګرونه پاڼې پاڼې                                         

جانانه سر تر پايه به دې پټ په سيم زرکړم                                              الله که مې پوره کړل ارمانونه پاڼې پاڼې                                                

مشکور په تصور کې تصويرونه جوړه وم ستا                                        په ذهن مې را اوري ستا خيالونه پاڼې پاڼې                                                      

                                       غزل

ګلابونه ستا له رويه شه قربان
دا ګلونه ستا له رويه شه قربان

ستا د سترګو و ښايست ته نه رسيږي
ښايستونه ستاله رويه شه قربان

سپين رخسار دې لکه شمس په ځمکه ښکاري
سپين مخونه ستاله رويه شه قربان

ستا د مخ د ګلشنونو مثال نشته
بهارونه ستا له رويه شه قربان

جنت ستا ترڅنګ مزه کړي چې ته نه وې
جنتونه ستا له رويه شه قربان

يو جهان خو ستا ارزښت لرلى نشي
جهانونه ستا له رويه شه قربان

مهرويان دي که پيمخي ستاصفت کړي
رخسارونه ستا له رويه شه قربان

د مشکور د ماشوم زړه سره په يو وار
هزار زړونه ستا له رويه شه قربانجج

غزل

د بل په لمسه چې جانان قتلوې
ظالمه داخو ته خپل ځان قتلوې

جاهله ته دجهالت په توره
د پلار نيکه نوم او نشان قتلوې

ته داغيارو په لمسون نامرده
د خپلې خاورې اتلان قتلوې

ورک شه دعوې دافغانيت مکوه
څنګه افغان يې  چې افغان  قتلوې

د ځاور په شان تربيه کړې دښمن
وحشي انسان شولې انسان قتلوې

دافرغوني عدت به تا تباه کړي
ناتر سه ولې ماشومان قتلوې

مشکور به تل وايمه حق په ژبه
باور  دې  وشه  تا وجدان قتلوې 

                                  دجانان غم

غم  خو غم  دى د جانان غم
محترم دى د جانان غم
چې هر خوا ځم پرهر لوري 
هر قدم دى د جانان غم 
لکه پر ښه راوريږي 
بيا هم  کم دى د جانان  غم
هېڅ  په  خوند يې نه  مړيږم 
خوږ  تر ام دى  دجانان غم 
چې  زما له  سترګو  څاڅي 
دا  هر نم  دى  د جانان غم 
لکه  سيورى راسره  وي 
دم  په دم  دى د جانان غم 
په سر سترګو يې ستايمه 
جامِ  جم دى د جانان غم 
زه مشکور پرې اشعار ليکم
يو قلم دى د جانان غم 

افغان 
زه افغان يم افغانان راباندې ګران دي
د دې خاورې فرزندان راباندې ګران دي

که ازبک دى که پښتون دى که تاجک دى
خداى خو شته چې په يو شان راباندې ګران دي

په دښمن لکه دباز غوندې ور درومي
خپل سرتېري سربازان راباندې ګران دي

پشيان که ترکمنان که بلوڅان دي
دي مې ټول برا دران راباندې ګران دي

په سر سترګو به يې سترګې ښکلومه
افغانان لکه د ځان راباندې ګران دي                                                                 

افغانان لکه زمريان هسې پياوړي
اى مشکوره! دا زمريان راباندې ګران دي

                                       غزل
چې راته وګوري  دلبر د مينې
زړه رانه يو سي په هنر مينې

په هغه لاره ازغي ولې شيندئ
چې پرې کومه زه سفر د مينې

زه به په مينه مينه زړه ورکړمه
چې يار راوکړي يو نظر د مينې

هغه به هر سړى په کاڼو ولي
څوک چې مېشته وي په سنګر دمينې

په تور تمونو کې مې ژوند تېرېږي
خدايه ته راولې سهر د مينې

اه فرياد به ولې نه کومه
حلالوي مې په خنجر د مينې

 خواته  چې راشي زلفې  وځنګوي
وايي چې واخله مشک عنبر دمينې

 مشکوره راشه لاس په لاس کې راکه
راځه چې لاړ شو په چکر د مينې

                            د اختر ورځ 
داختر ورځ ده ښکليه راشه بهارونه راوړه
نن خو په تورو تورو زلفو کې ګلونه راوړه

 داختر ورځې دي راځه دخوشحالۍ ورځې دي
په غونډه زنه شنه خالونه سره لاسونه راوړه

جانانه نن مې دمين زړه لګه خو ښه وکړه                                                 
سترګې کړه تورې شونډې سرې که ښايستو نه راوړه

تنده د زړه د ميکدې په ميو نه ماتېږي                                                  ما له د شونډو خواږه راکه شرابونه راوړه                                                 

اى د مشکور د زړه قراره بې قرار دى مشکور
ستادې قسم وي ښکليه راشه ديدنونه راوړه                                          

غزل
                        چې  ستا په  چم  تېرېږم
                        په يو حرم  تېرېږم

په  احترام  احترام   
سترګې مې خم  تېريږم

تويوم  ستا کوڅه کښې
د سترګو نم  تېرېږم 

خوشحالي  نه  راکوې
 تل  وړمه  غم  تېريږم

د لته رنځور شومه  زۀ
د لته  نه ځم  تېريږم

لکه  ژوندون  دګلاب 
عمر مې  کم  تېريږم 

سترګې دې  ډېرې  ښکلي
په خداى قسم تېريږم

زما د زړه پرهر ته 
راکه مرهم  تېريږم 

چې  بېنوا مې  نکړې
وکړه  کرم  تېريږم

 مشکور به ستا کلي کښې
کوم  ماتم  تېرېږم

                                     غزل
درد دې راکړى دى درمان  راکه
خدايه يوازې يم جانان راکه

د ابراهيم غوندې مې اورته چوي
په سرو سکروټو کې ګزران  راکه

بيا مې دښمن غورځنګ په خاوره کوي
يو غزنوي يو خوشحال خان  راکه

يمه افغان يم داسلام مجاهد
ما له برى په هر ميدان  راکه

نن د يزيد مقابلې ته   ځمه
ماله حسين  غوندې ايمان راکه

يوې پېغلوټې ويل بلې ته چې
 ماله تصوير د مشکور جان راکه

مسخرې

زما د زړه په ارمانونو پورې 
مسخرې ولې ټوکې ولې کوې 
اياستا زړه کې ارمانونه نشته

(((
                                        غر يب
  که زه غريب يم خداى غريب  پيدا يم 

د     غريبانو    نه     نفرت     مه      کوه 

الله  تعالى   به  په  غضب   شي   درته 

(((
                                          غزل
ورشه يو وار خو يې پرسان وکه
لږ غوندې رحم په جانان وکه

هغه چې تاپه جفا ووژلو
کفن دفن يې اوس ښه شان وکه

ماته دې ټول عمر دروغ ويلي
خداى دې تڼاکې په زبان وکه

چې خپل تصوير يې ستا په زړه جوړکړى
تپوس د هغه قهرمان وکه

په ځنکدن کې مشکور تا يادوي
راشه کرم يې نن په ځان وکه

                                       غزل

در په در خاورې په سر شوم، ستا دلاسه ستا دلاسه                                                    
زړه مې مات شو زېر  زور شوم، ستا دلاسه ستا دلاسه

په ځواني کې دې بوډا کړم، خراب ستا جورو جفا کړم
 په وجود کنډو کپر شوم،ستا دلاسه ستا دلاسه                                                                                                       

ستا غمونو لېونى کړم ، سم يې وسوم سپېلنى کړم                                                    شومه خاورې خاکستر شوم ،ستادلاسه ستا دلاسه                                                    

جهان جوړ راته تور تم شو، نړۍ ماته جهنم شو                                                   سرو لمبو ته برابر شوم، ستا دلاسه ستا دلاسه                                                    

زړه مې روغ و روغ مشکور وم د ځوانۍ په زور مغرور وم
لېونو نه هم بتر شوم ،ستا دلاسه ستا دلاسه                                                    .
                      سرو  وينوکې رنګ راغلم
اې خوږې  خواږه  راکه
غېږه کې دمه راکه
مرمه  جل  وهلى يم
تږى  يم  اوبه  راکه

درته  دې  ملنګ راغلم 
اې شمعې پتنګ راغلم 
سرو وينوکې رنګ راغلم 
څنګ کې اوسېده راکه 

ستا چې رضايت  نه  وي 
مينه محبت نه وي 
ما سره  الفت نه وي 
بيا خو  مې  خپل  زړه  راکه 
ياره  ارمان  جن  يم ستا 
مينه  کې  غمجن  يم ستا 
سوى  لوغړن  يم  ستا 
خوب  دې  په سينه راکه 

ستا يم  لېونى مشکور 
سوى سپېلنى مشکور 
نه يمه پردى مشکور
شونډې راکه خوله راکه 
مرمه جل وهلى يم 
تږى يم اوبه راکه 

غزل

خوبونه نه راځي  قرار نه لرم
څنګ مې خالي دى غېږ کې يار نه لرم

سرکې مې سپين ښکاره شول لاړه ځواني
دوران مې تېر شو خريدار نه لرم

زما تپوس له غريبانو کوئ
زه دخانانو سره کار نه لرم

زما دزړه ګوتې دې غوڅې کړې پرې
تاخو ويل چې ګل يم خارنه لرم

څنګ مې پيوند کړمه دزړه زخمونه
د بڼو ستن د زلفو تار نه لرم

په هره خوا دغمازانو پيرې
ديدن ته څنګ درشمه لار نه لرم

تا دي  په  مخ بې شمار  خالونه  ايښي
مشکور په زړه د زخمو شمار نه لرم

غزل
بې دره بې درمانه، ستا د کلي مسافر يم کرم وکه جانانه ، ستا د کلي  مسافر يم                                                                

څوستنې د بڼو نن  پرهرونو لره راکه
په ماشه مهربانه ، ستا د کلي  مسافر يم                                                                

ستا درته ستا د سترګو د ليدو په خاطر راغلم
په څه شولې حيرانه ستاد کلي  مسافر يم

بې تا مې ګزاره په چم کې بل چا سره نشي ما مه شړه له ځانه ستا د کلي  مسافر يم

يو څو شيبې په څنګ کې د  جانان اوسېدل راکه
غمازه بې ايمانه ستا د کلي  مسافر يم                                                                                                                               

چې تا راته کتل سترګو مې لږ شان شوخي وکړه 
حفه نشې له مانه ستا د کلي  مسافر يم                                                                

راځه د توت د لاندې څو کيسې به سره وکړو
راپاڅه مشکور  جانه ستا د کلي  مسافر يم 

                                غزل
په  تر نم  تر نم  ستا د مخ  ستاينه  کوم
زړه مې په تا بيللى بس دا يادونه کوم

مينه څه وي او څنګه  کېږي  دا خو زده که  راشه
په تا مين يم ځکه تا ته يې  ښودونه کوم

ښکلي هيچا خپل کړي  نه دي نه به  خپل  شي د چا
هسې لګيايمه ملګرو تېروتنه کوم

پرهر پرهر  زړګى  مې تا ته  ستا په  در کېښوده
په تا شيدا دى ځکه  تاته  يې  سپارنه کوم

کچکول په غاړه مشکور ستا درته ولاړيم  راشه
تا نه اشنا د محبت  مينې  غوښتنه  کوم

                              غزل
په زړه  باندې مې وشولو، تاثير د محبت                                                                                                                               د زلفو په ځنګل کې شوم،اسير د محبت                                                                .

سوالونه ستا دسپين مخ دديدن کوي ګل  مخې
په در کې ستا ولاړ دى يو  فقير د محبت                                                                .
ستا چم ته ددرتلو توان مې په تن کې پاتې نه دى
جانانه ستا ظلمونو کړم زهير دمحبت                                                                .

جانانه سرترپايه به دې پټ په سيمو زر کړم
دعا کوه چې خداى مې کړي امير د محبت

اې ربه څومره ښکلي ښکلي سترګې دې ورکړې
 په   يو  نظر  يې  زه  شومه   دلګير   د محبت
راځه کبرونه مه کوه بيا وروسته پېښمانيږې
د زړه په تخت دې ټاکمه سفير د محبت

دنيا د محبت کولو ځاى دى نه د جنګ
اې خلکو لږ راويښ مو کړئ ضمير د محبت
                                                                .

اول کې يې خوښي او په اخر کې يې غمونه
زمونږه خو همداسې و تعبير د محبت
                                                                .

مشکور به تر ابده مريدي کومه ستا
جانانه ځان ته نيسمه تاپير د محبت

                                                                .
غزل 
غزل غزل ځواني ديارته، يو غزل وايمه
د سترګو تور دزړه قرار ته، يو غزل وايمه

چا چې مې زړه له سينې ويستى دى په سرو منګلو
هغه دلبر هغه نګار ته، يو غزل 

نن دې دوريځو په ليندو باڼه راو وره وه
ستا د ښايسته سترګو ګذار ته، يو غزل وايمه

زما دخوښې جينۍ نه راته کوي ملګرو
د دې لپاره نن مې پلار ته، يو غزل وايمه

د مين زړه علاج په ميو باندې کله کېږي
شونډې ديار ښې وي بيمار ته، يو غزل وايمه

د ننګرهار او کندهار دښايستونو نه دي
ګلِ نارنج ګلِ انار ته ، يو غزل وايمه
 
په نيمه لار يې مشکور پرېښودم جفايې وکړه
د خپلې مينې ګناهګار، ته يو غزل وايمه

                                        لويه جرګه
بيا به جنګ نه کوو جنګونو نه توبه کوو
لويه جرګه کوو په کابل جان کې 

د جنګ دلاسه در په درشو 
د خپل وطن نه مسافر شو 
خواره واره زېر و زبرشو

مونږ د جنګونو نه اوس کرکه او کينه کوو
لويه جرګه کوو په کابل جان کښې

جنګ او جدال  خو شغلان کوي
د چرګ په غوښه ګيدړان کوي
جنګونه کله انسانان کوي
 

وروسته له دې به هر يو کار په مشوره کوو
لويه جرګه کوو په کابل جان کښې

وطن خو شان وطن خو ځان دى زمونږ 
وطن خو دين وطن ايمان دى زمونږ 
وطن خو وروڼو ګلستان دى زمونږ 
وطن به نه ورانوو نن دا فيصله کوو 
لويه جرګه کوو په کابل جان کې 

ازبک پښتون که تاجکان يو خلکه
که هزاره که تورکمنان يو خلکه
ټول د يوې څانګې ګلان يو خلکه
لکه د ورڼو به مشکوره ګزاره کوو
لويه جرګه کوو په کابل جان کې 

نوبت 

يو ځلې ته او بل وار زه درغلم
داځلې بيا دستا نوبت دى راشه
جانانه ته به ديدنونه راوړې

(((
                                شراب

        ستا د سترګو  هر نظر شراب   شراب دى
       ځکه  زړه مې  هر ساعت کباب  کباب دى
          

     زړه  مې  غواړي  چې  ټول  عمر تاته  ګورم
      ستا د ښکلي مخ  ديدن ثواب، ثواب دى

(((
غزل
د دنيا له هره کاره، تاايستلى يم جانانه                                                                شاړو دښتو ته له ښاره، تا ايستلى يم جانانه                                                                .

د ازغوسره مې ژوند دى، د دردونو سره پايم                                                                د ګلو نو له ګلزاره، تا ايستلى يم جانانه                                                                .

بس يو ته يې چې په زړه مې، لکه پرخه  راورېږې                                                                د خو بانو له ديداره، تا ايستلى يم جانانه                                                                .

لاس په لاس به تر منزله،اوس يو ځاى راسره درومي
  چې د مينې پدې لاره تا ايستلى يم جانانه                                                                .
مشکور خود به سوځېدلى رژېدلى ستي ښکارم                                                                چې د زلفو له بهاره تا ايستلى يم جانانه                                                                . 

                              غزل 
دګلونو نه جدا يم، دازغو سره ګذران دى                                                             بې جانانه زنده ګي ده، اسويلو سره ګذران دى

رڼا ګانې دلته نشته ،ښګلا ګانې دلته نشته                                                          تورتمونه مې په برخه، دتيارو سره ګذران دى

دا چې وينې غمازان دي، دادمينې دښمنان دي
چې مې وژني ارمانونه ،د هغو سره ګذران

سوئ سکور يې کړم لمبه شوم، سم يې وسومه ايره شوم
هجرانونه دي ملګرو، د لمبو سره ګذران دى

د دردونو سره پايم، د اهونو سره پايم
 پرهرونه مې نصيب دي، د زخموسره ګذران دى

زه خو وايم چې مشکور يم، خو څه وکړمه مجبور يم
مېخانې دي شرابونه، ځنګېدو سره ګذران دى
. 

غزل
هغه وختونه رانه نه هېريږي
ستا ديدنونه رانه نه هېريږي

په مينه مينه چې به ماښکلول
شونډې ګلونه رانه نه هېريږي

چې ځنګېدل به ستا په تورو سترګو
زلفې ټالونه رانه نه هېريږي

هغه نخرې هغه د مينې پېښې
هغه نازونه رانه نه هېريږي

جانانه تا چې مې په  زړه جوړ کړي
هغه داغونه رانه نه هېريږي

ناصحه ستا خبرې ټولې منم
خواه خوندونه رانه نه هېريږي

چې ستا په سربه مې کول جانانه
هغه جنګو نه رانه نه هېريږي

هغه چې تاته به مشکور جوړول
هغه شعرونه رانه نه هېريږي
 

                             خالونه     
بيا راته په زړه باندې داغونه جوړوي                                                             خالونه جوړوي  په مخ خالونه جوړوي                                                                           تورو تورو زلفو کې ګلونه جوړوي                                                           خالونه جوړوي  په مخ خالونه جوړوي                                                           .
زلفې چې کړي ټولې سهارونه شي صبا شي                                                           تورې تيارې لاړې شي  لمر وخيږي رڼا شي                                                           زلفې چې خورې کړي ماښامونه جوړوي                                                           خالونه جوړوي په مخ خالونه جوړوي                                                                    .
سرې ګلابي شونډې لا تازه کړي په سره ژبه                                                           خدايږو په ليدو يې په وجود مې راشي تبه                                                           وخاندي مسکۍ شي طوفانونه جوړوي                                                           خالونه جوړوي په مخ خالونه جوړوي                                                                    .

ګل ګل اننګي لکه ګلونه د ګلاب                                                           ښکاري پرې خولې لکه عطرونه د ګلاب                                                           مړه مړه چې کاته کړي شرابونه جوړوي                                                           خالونه جوړوي په مخ خالونه جوړوي                                                           

ډېره ښايسته ده د ګلونو ګل دسته ده                                                           پويه ده په هرڅه باندې خير دى که وړه ده                                                           ځکه خو مشکور ورته شعرونه جوړوي                                                           
خالونه جوړوي په مخ خالونه جوړوي                                                                    

ګلګون 

ما وې زړه ته مې سکون را
تا زړګى را څخه يو ړو
ماوې سرې شونډې ګلګون را
تازړګى را څخه يوړو

ماوې زه به دې جانان شم 
تاوې نه داسې خونه شي 
ماوې درد ته دې درمان شم 
تاوې نه داسې خو نه شي
ما وې خپل مې کړه تړون  را
تا زړګى را څخه يوړو 

ماوې زه ستا خريدار يم 
تا وې ما خپلوى نه شې 
ماوې زه ستا طلبګار يم 
تاوې ما خپلوى نه شې 
ماوې مړ شومه ژوندون  را 
تازړګى راڅخه يوړو 
 

ما وې ته مې محبت  يې 
 تا وې زه ستا نه نفرت  کړم 
ما وې ته زما الفت يې 
تاوې زه ستا نه نفرت  کړم 
 ما وې مست مې کړه جنون را 
 تا زړګى را څخه يوړو 

 ما وې زه به پرې پايېږم 
تاوې څه غواړې له مانه 
ما وې ځانته به اوسېږم 
تا وې څه غواړې له مانه 
ما وې يو د عشق مضمون  را
تا زړګى را څخه  يو ړو 

ما وې زه خو ستا مشکور يم 
 تا وې ځه کوه خپل کار 
 ما وې څه وکړم مجبور يم 
 تا وې ځه کوه خپل کار
 ما وې ما له مې زړه خون را 
 تا زړګى را څخه يوړو 

                                      غزل
نن  خو اختر دى  نن  خو راشه کنه
جانانه  نن  خو په  خندا شه کنه

نن خو اختر دى نن ښېرې مکوه
نن خو يو ځل لاس په دعا شه کنه

نن په غماز رقيب لمبې پورې کۀ
نن به زه ستا شم ته زما شه کنه

په مينه وکه نن د مينې اظهار
نن مې د خوږ  زړګي دوا شه کنه

راځه چې نن جوړه جوړه وګرځو
زه به مجنون شم ته ليلا شه کنه

نن  رانه  ولې مر وره  ګرځې
دلبرې نن خو را پخلا شه  کنه

په تش  د يدن نن  ګزاره نه  کېږي
مشکور!  نن خو ټول  زما  شه کنه

غزل
وسومه اورونه دي ستا مينه کې
ياره انګارونه دي ستا مينه کې

زړه يې راته تور له محبته کړو
څه بلا غمونه دي ستا مينه کې

کله درقيب کله غماز سره
تل زما جنګونه دي ستا مينه کې

سترګې ستا خوړل باڼه وژل کوي
وبه مرم مرګونه دي ستا مينه کې

سپينه غونډه زنه دمڼې په شان
سرې شونډې ګلونه دي ستا مينه کې

زه يې د دنيا له کاره ويستم
ټوله ورځ فکرونه دي ستا مينه کې

بيا هم زه مشکور نا شکري نه کوم
خير که تکليفونه دي ستا مينه کې

                                       غزل 

عجيبې حادثې راځي، په مينه محبت کې                                                                              خوږې ترخې کيسې راځي، په مينه محبت کې                                                                              . 

وصال کله نا کله وي په کال کې، چېرته يو ځل                                                                              هجران پرلپسې راځي،  په مينه محبت کې                                                                              .

ديار دشرابي سترګو نګاه وي ،کله کله                                                                              خمار خمار لحظې راځي، په مينه محبت کې                                                                              .

مين چې وي نو خود به سوى سکور ښکاري له رنګه
له هر لوري لمبې راځي ، په مينه محبت کې                                                                              .

خوبونه قرارونه به بيا نه غواړې مشکوره!                                                                            مدام بيا شوګيرې راځي ، په مينه محبت کې                                                                              .
غزل
زړه  ته  مې  جانانه  لږ  قرار  راکه
نرمې  نرمې  شونډې  خو  يوار  راکه

زرشه  لږ  تادي  وکه  څوک  رانه شي
هله  ټينګه  غېږه  په  تلوار  راکه

مانه  دې  څلور  بوسې  اخيستې  دي
ماته  يې  هم  ياره  اوس  په شمار  راکه
 

بل ته  چې  تابيا  کوې  ما ووژنه
مړ مې  کړه  په  زړه  يو  سخت  ګذار  راکه

خدايه! زه مشکور خو  نور څه نه غواړم
ماته  خپل د لبر راکه نګار راکه
.
غزل
 نظر ته مې راځي، خو په خيالونو کې جانانه                                                       چې ګل ته نظر وکړم، په ګلونو کې جانانه                                                       .
په سپينه ورځ مو نه پرېږدي، دا خلک ظالمان دي                                                       کوو به ديدنونه، ماښامونو کې جانانه                                                       .

په هغه ورځ به هم له خدايه، تا غواړمه ښکليه                                                       له حورو به تېريږم جنتونو کې جانانه                                                                                                             .

چې کله دې خوله وغواړمه، ووايي چې واخله                                                       دا يو عدت ستا ښه دى عدتونو کې جانانه                                                       .

هوس مې يې ارمان مې يې، د درد درمان مې ته يې                                                       مشکور دې ځکه ستايم په شعرونو کې جانانه                                                       ..
غزل

د محبت  په رنځ رنځور زړګيه
ستا خو زخمونه شول ناسور زړګيه

تا خو زما خبرې  نه منلې
تا د هيچا خبرې نه منلې
اوس سوځېده که  په تنور زړګيه

چې تاب د هجر  د تيارو نه لرې
چې ځان کې زور د سوځېدو نه لرې
بيا دومره مکوه غرور  زړګيه

ماخو د ښکلو مينه نه کوله
ما د اوربل مينه نه  کوله
دې ته خو تا کړمه  مجبور زړګيه

د رغېدلو  هيلې  مکوه  نور
بيا د خندلو هيلې مکوه  نور
زرې زرې شوې د مشکور زړګيه !
.
ظالمه کور دې وران شه !!!

په زړګي دې درته پاتې هر ارمان شه
کور دې وران شه ، کور دې وران شه ، کور دې  وران شه
زړه دې ماغوندې ظالمه په لړزان شه
کور دې وران شه ، کور دې وران شه ، کور دې وران شه

خداى دې داسې کړه رنځور چې بيا روغ نه شې
شه زخمونه دې ناسور چې بيا روغ نه شې
په علاج باندې دې ستړي طبيبان شه                                                        

په دنيا کې دې خداى داسې شرمنده که                                                                 چې په چم کې لوى واړه په تاخنده که                                                     سر دې ټيټ سترګې دې ټيټې په جهان شه                                                         

غيبانه يو مصيبت درباندې راشه                                                                        اې جابره لوى افت درباندې راشه                                                                                       راګوزار دې په کور تندر داسمان شه                                                        .

اې د دوه زړونو قاتله ستمګره                                                                     دنيا جوړه شه دوزخ درته کافره                                                                    
مشکور وايم چې زامن دې لېونيان شه

                               غزل 

ما چې د زړګي په کور کې ګل نه کړې
دا مې بې وسي وه چې مې خپل نکړې

ورک دې شي غربت خراب  توراب يې کړم
ته مې په ژوندون د لارې مل نه کړې

ياد دي ستا کنه چې تاويلي و
ما به په دنيا چېرې د بل نه کړې

خيال کوه دلبره توان  يې نه لرم
اور مې د زړګي  په خونه بل نه کړې

اى  مشکوره هسې خوږ وې ماغزه
ژوند به په شعرونو باندې شل نه کړې

غزل 
زړه دې راته مات کړو په يوه  کيسه
ولې دې کوله دا ترخه کيسه

هر کور کې زما او ستا خبرې دي
څومره ژر په چم کې شوه خوره کيسه

بيا به مو ترمنځ جنګونه نه راځي
ماسره کوه په مشوره کيسه

ته په ما مينه زه په تا مين
دا کيسه په ټولو کې خوږه کيسه

کلي ته به درشم که ستا خوښه وي
اوس به وي په کلي کې سړه کيسه

زه خو يې د خاورو سره خاورې کړم
ستا په اند به وي يوه وړه کيسه

يو ځل دې په مينه مينه ونکړې
تل کوې مشکور ته په غوصه کيسه

.
                        فريا دونه 
زړه مې خوږ يږي له تا جدايم
په فريادونو په  واويلا يم 
ته په خندا يې زه په ژړا يم 
په فريادونو په واويلايم 

مستې تېريږي هستې تېريږي 
جانانه راشه ځواني تېريږي 
الله دې خير کړي ډېر ور خطا يم 
په فريادونو په واويلا يم 

يادونه ستا دي فکرونه ستا دي
زما په زړه کې غمونه ستا دي 
دلبر مې ته يې په تا شيدا يم 
په فريادونو په واويلا يم 

محبوبه راشه نور خو په خلا شه 
زه ستا مجنون يم ته مې ليلا شه 
ستا محبت کې رسوا رسوا يم 
په فريادونو په واويلا يم 

مشکور بيمار دى ډېر بې قرار دى 
تپوس يې وکړه چې خواروزار دى 
کچکول په غاړه راغلى دا يم 
په فريادونو په واويلا يم 
.
                                 غزل
لا مې سترګې مړې نه وې په ديدار ستا                                                                    ناګهانه بېلتون راغى شوم کنار ستا                                                                 .
لکه ابر چې په مخ د سپوږمۍ راشي                                                                زلفې داسې راخورې شوې په رخسار ستا                                                                 .

پرهرونه به مې بيا دزړه تازه شي                                                                 اې طبيبه رانه مه ځه يم بيمار ستا                                                                 .

راشه راوړه ديدنونه چې سکون شم                                                                 سره ګلونه مې شيندلي دي په لار ستا                                                                 .

ستا غمونو زه مشکور هسې زهير کړم                                                                                                                       چې د مړي غوندې  پورت يم په  در بار  ستا                                                                 
.
دکابل جينۍ 
ښايسته لباس کې ګرځي، دا جينۍ ده دکابل

ښايسته ده لکه ګل

وړې وړې کيسې کوي ، خوږې لکه بلبل

ښايسته ده لکه ګل 

ښايسته ده ښاپېرۍ ده 
ګل نه ده ګل غوټۍ ده 
نازکه ده تنکۍ ده 

نن ښار ته وه روانه ټول ځوانان ورته کتل 

ښايسته ده لکه ګل

سرې شونډې ګلابي دي
تورې سترګې خماري  دي
تورباڼه يې  شکاري  دي

د حسن مينان يې په ديدن نه مړېدل

ښايسته ده لکه ګل
ښايسته ده ماجبينه 
کتل کوي په مينه 
د زړونو ښکار کوينه 

په مينه مينه مينه همېشه کوي خندل

ښايسته ده لکه ګل 
ښايسته ده لکه حوره 
دا ډېره ده مغروره 
مينه   نه   کوي   مشکوره! 

ټول مال به درنه وخوري په ټګئ او په چل ول
                                         

ښايسته ده لکه ګل
.
                                              غزل
راشه د زړه سره د زړه سر مې  يې
ځار  دې  شمه  زړه  مې  يې  ځيګر  مې  يې

ته  چې رانه  ځې  د سترګو  نور مې  ځي
تا سره  هرڅه  وينم  نظر  مې  يې

زه  درنه  ځارېږم  قربانېږمه
دا  ځکه دلبره  چې  دلبر  مې يې

ناز کوه  نخرې  کوه  مزې  کوه
هرڅه  دې  په سر وړم همسفر مې يې
 

راشه  ناګهانه راحضور شه  نن
زه به شم  مشکور درنه اختر مې  يې

                                     غزل

خود به ژړېږمه زه، چې مې جانان نشته                                                                                                                                 ځان راته داسې ښکاري، چې زما ځان نشته                                                                                                                                 .

اوس به په چا ناز يږي دلرو بر افغانان                                                                چې احمد شاه ابدالي او خوشحال خان نشته                                                                 .

چا په بمونو وران کړ چا په توپونو باندې                                                                 هغه ښايست او ښکلا دکابل جان نشته                                                                 .

خداى دې اورونه پورې پدې وهمي دوران کړي                                                                 زمونږ زخمي وجود ته پکې درمان نشته                                                                 .

نور يې زغملى نه شم غمونه مه راکوه                                                                 د مشکور مات زړګي کې اوس دومره توان نشته                                                                 .
                          دکابل واورې 
د پېښور ګرمي تک تور سوى يې
د کابل واورو ته لږ ودرېږه 
بيا به دې سم لکه ګلاب تازه کړي 
.
(((
سترګې مې ستا دراتلو لارې څاري 
وطن ته کله به راځې لاليه 
نور خو مې زړه کې صبر پاتې نه دى 

خدايږو چې زړه مې درنه سخت خفه دى 
زه دې  په خوست کې يک تنها پرېښودم 
ته رانه لاړې د کابل مېلوته 
.
(((
دوربين

ستا ښايست په مصروچين کې موندى نشي
ستا مثال روى زمين کې موندى نشي

د مشکور  دغربيۍ نه چې خبر شې 
بيا دوستان يې په دوربين کې موندى نشي
.
(((
بدرنګ او ښکلي
ښکلي  ستا  ټول    بې وفا
بدرنګ  ستا ټول  وفادار 

دې کې دې څه حکمت دى
ستا د خدايئ نه  ځار  شم 
.
(((
                       غزل

توبه  توبه  ستا له نظره توبه
زړه مې اوباسي  له  ځيګره توبه

ته د بڼو په خنجر زړه غوڅوې
ستاله دې هسې رنګ خنجره توبه

په تش کتو سم لېونى کړې سړى
ستا له دې زوره   زوروره توبه

مشکيني زلفې  په ما مه بادوه
زما له دې مشک وعنبره توبه

ستا له هيبته په ګوګل کې مې زړه
چوي ټوپونه ستمګره توبه

داځل مې معاف که بيا به داسې نکړم
بيا راپخلا شه مره وره توبه

چې ورپه ياد شي ستاقاتلې سترګې
مشکور اوباسي تر سهره توبه
.
غزل
رنګ مې ستا په مينه کې تک تور صنم                                          خدايږو سو ځول کوې په اور صنم                                                                .
ځوان ومه ځواني دې رابرباد کړله                                                         مکوه جفا راسره نور صنم                                                                        .

ستا دبڼوغشي مې په زړه ښخ دي                                                           ځکه په ژړايم کوم شور صنم                                                                         .

ستا په محبت کې در په در شومه                                                          نه مې ځاى معلوم دى او نه کور صنم                                                       .

هرڅنګه چې يم خو ستا  مشکور يمه                                                    
ولې راکوې راته پېغور صنم 

.
                                                      غزل

چې د ښکلي يار له دره بې نوا شوم                                                               زړه مې مات شو په ژړا په واو يلا شوم                                                              .

ماوې زه به دصراف غوند هو ښيار يم                                                              دماشوم غوندې پرې تېر وتم خطا شوم                                                              .

چې تر کومې ستا کرم وشاهنشاه وم                                                              خو چې ستا له سترګو پرې وتم ګدا شوم                                                              .

هر چې سرومال خپل وبايلي تباه شي                                                              زه چې تاپه نيمه پرېښودم تباه شوم                                                              .

چې ستا مينه نه وه ته نه وې هېڅ نه ومه                                                              چې ستا مينه مې نصيب شوه مسيحاشوم                                                              .

ماوې يار به د تعويذ په چل رادرومي                                                              دې لپاره ديو څو ورځو ملا شوم                                                              .

بس ستا ذکر او ستا فکر مې تل مل وي                                                              ددنيا له هره کاره بې پروا شوم                                                                 .

چې ستا يادومه نو هست ومه جانانه                                                              چې تا هېر کړمه نو نېست شومه پنا شوم                                                              .

ته زما هر يو پرهر لره شوې زهر                                                              خو زه ستا و پرهرونو ته دوا شوم                                                              .
خلک وايي عاشق ړوندوي نابينا وي                                                              خو چې زه  مشکور  شيدا شومه بينا شوم                                                              
.
                               ريښتيا وايي
هرڅه چې وغواړې، کولى شې، ريښتيا وايې                                                                                                                                 ما ځورولى، ژړولى شې، ريښتيا واي                                                                 .          دا ټوکې نه دي ياره، دا ټوکې نه دي ياره 

په يو نظر سره اې ښکليه دبڼو په څوکو                                                                                                                                 زړه دسينې نه را ايستلى شې ريښتا وايې                                                                 .         دا ټوکې نه دي ياره، دا ټوکې نه دي ياره 

بل څوک مې نشته په دنيا داسې ونکړې ګوره                                         ما له نظره غورځولى شې ريښتيا وايې                                                         .        دا ټوکې نه دي ياره، دا ټوکې نه دي ياره 

داسې ونه کړې د زړه سره در په دربه شمه                                                                له خپله دره ما شړلى شې ريښتيا وايې                                                               .          دا ټوکې نه دي ياره، دا ټوکې نه دي ياره 

هرڅه چې وايي زه مشکور يې په سر سترګو منم                                          زما ځواني خاورې کولى شې ريښتيا وايي                                                                            .             داټوکې نه دي ياره، داټوکې نه دي ياره 

 .
غزل
تا جفا راسره وکړه، تا زهير کړمه جانانه                                                         تا ملنګ کړمه جانانه، تا فقير کړمه جانانه                                                         .

تا خو بل ته تابيا وکړه تادبل سره ژوند جوړ کړ                                                         زه دې پاتې بې مفهومه بې تعبير کړمه جانانه                                                         .

زه په کومه تر تاراغلم، اوس په کومه بېرته لاړ شم                                                         ستا دعشق ازغنو لارو بې مسير کړمه جانانه                                                         .

ستادلاسه در په در شوم خوار شوم زه خاورې په سر شوم 
 ستا جفا و هر يو کس ته زه په وير کړمه جانانه                                                         .

اهو چشمه خو برويان خو ما بلا ليدلي ډېر ول                                                         خو په تورو تورو سترګو تا دلګير کړمه جانانه                                                         .

زه خو هېڅ نه وم مشکوره خو چې ستا په مينه رنګ شوم
شوم د لمر غوندې روښانه بې نظير شومه جانانه                                                         ..
                                  غرور
ستا دښايست ستا دغرور نه قربان
ستا د خندا ستاد سرور نه قربان 

نن خو يو ځلې داسې ووايه چې 
زما  ځواني شه  د مشکور نه  قربان

.
(((
سفر
په تورو غرو دې ځان پناه کړه رانه 
جانانه ولې کابل جان ته لاړې 
اوس به دې څنګه ديدنونه کوم 

.
(((
بوډا

ځواني دې ټوله په سفر تېره کړه 
په بوډاتوب کې خپل وطن ته راغلې 
ځه مړه اوس درباندې څه کومه 

.
(((
                                         زما ارمان
چې  مې ته په ژوند جانان   شې
تاملګرى د ژوندون کړم
بس  همدا زما ارمان  دى
بس        همد غه       زما      هيله
زه مين او شيدا ستا شم
ته  مې مينه  محبت  شې
په  دنيا مې همسفر شې
تا درمان  د خپل زړګي کړم
تاسلطان  د خپل زړګي کړم
بس همدا زما ارمان  دى
بس همدغه  زما هيله

ستا په درکې  يو فقير شم
ستا په درکې  خدمتګار ستا
تابادار کړمه  د خپل زړه
تاخپل ځان  لره بادشاه کړم
او ځان تالره  ګدا کړم
بس همدا زما ارمان  دى
بس همدغه  زما هيله
      
ياره تاچې ځان  ته پير  کړم
زه مريد شم ستا  دپاره
ستا د مينې به ملنګ شم
ستا د عشق به ثنا خوان شم
چې يو ستورى د اسمان  شم
بس همدا  زما ارمان دى
بس  همد غه زما  هيله
ته چې ما لره ګلاب شې
او زه تا لره بلبل شم
ګلستان شم ستا دپاره
چې ستا مينه کې مسرور شم
هغه وخت به بيا مشکور شم
بس  همدا زما  ارمان  دى
بس  همدغه  زما  هيله

.غزل
ښکليه! کۀ  زه   پير بابا ته  لاړمه
تابه  په  ژړا  ژړا ترې غواړمه

تاباندې  تېريږي  څنګ د  هجر شپې
زه  خو تر سهره  پورې   ژاړمه

نن غماز په ډېر قهر دا  وويل
بيا  که دلته  راغلې تابه داړمه

سترګې مې شوې سپينې  ياره ! تاپسې
تل ستا سو د کلي  لارې څارمه

ته راته مشکوره! ترنم کوه
زه به  د غزل بيتونه واورمه
.
                                       غزل
سور به په سرو وينو خپل ګرېوان  کړمه
ته که زما نه شوې مړ به ځان  کړمه

تاپسې به ګلې په سلګو سلګو
زه به هم له  تنه روح روان کړمه

زړه خو مې بايللى دى په تا باندې
مال و سر به هم له تا قربان کړمه

ته له دې يوې بوسې انکار مکړه
زه په دايوه بوسه ګزران کړمه

بيا به دې هر ناز وړمه په سر سترګو
پرېږده چې يو ځل خو دې جانان کړمه

خير دى که غريب يم وفادار خو يم
راشه چې لوګي درته چشمان کړمه

بيابه لېونتوب د مشکور وګورئ
کله چې ريښې  ريښې ګرېوان  کړمه

.
                                   غزل
 زه درنه ځمه زړه مې ته وساته
خفه يې نکړې لږ يې ښه وساته

ګله اغيار به درته هر څه وايي
ته دې غوږونه پرې کاڼه وساته

نن خو دې وويل چې ستايمه زۀ
تر عمره ياد خپله وعده وساته

ترخه کتل دې دزړه کور ورانوي
لږ خو په سترګو کې خواږه وساته

لکه دغشو مې په زړه را اوري
ياره اختيار کې دې باڼه وساته

په مينتونو جانان نه  خپليږي
مشکوره لاس کې  ورته زړه وساته

.
غزل
زما د زړه  په ارمانونودې لمبې  پورې  کړې
ظالمه ياره! په  ګلونو دې  لمبې  پورې کړې

تاچې  دسپين رخسار نه  لرې کړه پرده دزلفو 
د  نوبهار په سحرونو  دې  لمبې پورې  کړې

تا چې يونازوکه ادا دې وکړه وادې خيستم
دبلها ښکلوپه نازونو دې لمبې پورې کړې

تا چې دسپينوليچو شنه بنګړي را وشرنګول
سم په سازونو سرودونو دې لمبې پورې کړې

مشکوره! تا چې په جانان باندې غزل  وليکه
په په مين زړونوځيګرو دې لمبې  پورې کړې

.
                                    شين خالۍ

شين خالۍ چې د خالونو کاروان جوړ کړي                                                       .له رخساره سم دستورو اسمان جوړ کړي                                             .
رنګارنګ خالونه کېږدي په جبين خپل                                               د سپين مخ نه درنګونو دکان جوړ کړي                                                        .

غونډه زنه شي غونډۍ دشنو خالونو                                                 اننګي يې بهارونه ګلان جوړ کړي                                                              .

جوړ له ورېځو کړي ليندې باڼه کړي غشي                                             په زړګي مې د جنګونو ميدان جوړ کړي                                                   .

بيا پرې وزنګوي تور اوربل له پاسه                                                       سم دواره بارانونه طوفان جوړ کړي                                                           .

اې مشکوره ستا خواږه ،خواږه شعرونه                                               سل کلن غوندې سپين ګيري نه ځوان جوړ کړي 

.
غزل
  د لبره!ولې  دلبري  نه کوې 
يار  راته وايي خوياري  نه کوې

څنګه  باور ستا په  وعدو  وکړمه
يوه خبره  باوري نه کوې

تل ګزارونه  د بڼو  پرې کوې
رحم  مې هېڅ ته په زړګي  نه کوې

جانانه مات  به کړم  بنګړي د لېچو
چې په شرنګ  شرنګ  يې شاعري نه کوې

داسې خوتل وايي چې ځم درسره
نو د تلو ولې تياري نه کوې

غضب، غضب کتل دې اور لګوي
نظر د مينې خو بيخي نه کوې

مشکوره هسې خو خوله  نه درکوم
چې راته  نه ژاړې زاري نه کوې

                                                         غزل

تورې زلفې اوېزان په سينه ږدې
ولې دغه ښاماران په سينه ږدې

ايا ستا ترې هغه وخت هېڅ حيا نه شي؟
چې داغونه د جانان په سينه ږدې

د سينې د نوبهار د در په مخ  کښې
دا ماران څو کيداران په  سينه ږدې

نرمې شونډې راپيرزو کۀ نن په مينه
که  مې درد لره درمان په سينه ږدې

يو ځل بيا سترګې ورپورته که مشکور ته
که دې بيا ورته مژګان په سينه  ږدې

غزل
ستا په مينه کې جانانه بيمار ښه يم                                                     لرې لرې له دنيا نه کينار ښه يم                                                               

ستادې زلفې همېشه په رخسار زانګي                                                 زه مدام د تورو زلفو په دار ښه يم                                                               

چې ليلا زما په مينه تو متي شوه                                                             زه مجنون د کاڼو لاندې سنګ سار ښه يم                                                 

داسې مه وايه چې مه کوه ګناه ده                                                           پرېږده زه په دې ګناه ګناګار ښه يم                                                             

چې مې مخ ګلې ستا مخ ته مخامخ وي                                                  ترسهره ستا ديدار ته بيدار ښه يم                                                                 

خير که ستا د زلفو ګل نه شومه ګلې                                                                   مشکور ستا د پښو لاندې پېزار ښه يم 
.
ژړا  او خندا 
په ژړا مې ورته ووې چې مې زړه را                                                                     په خندا خندا يې ووې چې مې خوله را                                                                    .

په ژړا مې ورته ووې چې ښايسته يې                                                                    په خندا خندا يې ووې ته ساده يې                                                                    .

په ژړا مې ورته ووې چې زخمي شوم                                                                    په خندا خندا يې ووې زه غازي شوم                                                                    .

په ژړا مې ورته ووې جفا کاره                                                                    په خندا خندا يې ووې ځه بې کاره                                                                    .

په ژړا مې ورته ووې لکه ګل يې                                                                    په خندا خندا يې ووې ته پاګل يې                                                                                                                                       .

په ژاړ مې ورته ووې تا ستي کړم                                                                    په خندا خندا يې ووې زه مستي کړم                                                                    .

په ژړا مې ورته ووې ستا مشکور يم                                                                    په خندا خندا يې ووې زه مغرور يم                                                                    .
.
غزل 
مودې وشوې جانان نه راځي څه وکړم                                                   درد مې شته خو درمان نه راځي څه وکړم                                                 

څنګ اظهار د محبت وکړم ويار ته                                                      دا اقرار په زبان نه راځي څه وکړم                                                                

چې کوچني وو مونږ به يو ځاى ګرځېدلو                                                    اوس خو هغه دوران نه راځي څه وکړم                                                      

هغه مابه چې پرې ته پخلا کولې                                                               اوس خو هغه داستان نه راځي څه وکړم                                                 

په څارلو يې دلارو شوم ستومانه                                                             خو زما مشکور جان نه راځي څه وکړم                                                    
.
غزل
ګلونه راوريږي،او عطرونه راوريږي
نن  بيا ستا د يادونو بارانونه راوريږي

ښکاريږي چې تا لرې دي له مخه حجابونه
دا ځکه خو نن داسې ښايستونه راوريږي

جانان نه مهربانه په مونږ ګرانه چې ته   راشې
باور وکه په چم کې رحمتونه راوريږي

رقيب سره خندل ګرځېدل ستا چې کله   وينم
خدای شته چې په زړګي مې سره اورونه  راوريږي

چې ځان ته  لاس تر زنې چېرته کېنم ته  راياد  شې
بيا ستا د ښکلو سترګو تصويرونه  راوريږي

کېدى  شي چې تکل  تا د راتلو کړى وي چم ته
په دې سپېره  خزان کې  چې ګلونه راوريږي

مشکور له تا جدايم د هجران سره مې ژونددى
د هجر تورې  شپې دي  تور تمونه راوريږي
.
غزل 

سترګې مې ووتې په تاپسې خوته رانغلې
اى بې وفا جانانه ووايه په څه رانغلې

سترګې مې ستالارې څارلې يک يوازې ناست وم
د ژمي شپه وه ګرانې مړ کړمه ساړه رانغلې

غمونه ستا يادونه ستااو هم خيالونه ستاو
راورېدې لکه باران زما په زړه رانغلې

د اسمان ستورو زه او ما د اسمان ستوري کتل
ځان ته يوازې لاس ترزنې ناست وم زه رانغلې

جانانه ستا بې وفايي له حده ډېره شوله
زه وم شوګير او ته بې غمه وې ويده رانغلې

انتظار څه چې ما مشکور انتظارونه وکړل
شپه خو سبا شوه ناست وم زه تر لمرخاته رانغلې
.
غلچکۍ سترګې
سترګې دې خندا کوي، سترګو نه خوبو نه وړي
هر نظر دې غلا کوي، سترګو نه خوبو نه وړي                                              

تور اوږده باڼه يې کړل،  پورته داسمان په لور                                                چاته به دعا کوي ، سترګونه خوبو نه وړي                                                     

ډېرې حيا ناکې دي،  ډېرې شرمناکې دي                                                 ناز کوي حيا کوي، سترګو نه خوبو نه وړي                                                

يوځلې مې مړ کړې پرې، بل ځلې مې بيا ژوندى
سترګو کې ادا کوي، سترګو نه خوبو نه وړي                                            

څومره محبت لري، څومره شفقت لري                                                 مينه په ريښتيا کوي، سترګو نه خوبونه وړي                                         

ما مشکور نه زړه غواړي، وريې کړم که نه وايه
داسې يو سودا کوي، سترګو نه خوبو نه وړي                                         ..
                                           جفا ګناه ده 
اى جفاکاره ياره، ولې جفا کوې ته
جفا ګناه  ده ياره، ولې ګناه کوې ته

کله رقيب ته کتل، کله رقيب ته خندل
داخو خطا ده ياره، ولې خطا کوې ته

زما صنم مکوه، په ماستم مه کوه
دومره ظلمونه ولې، په خپل اشنا کوې ته

نن خو ريښتيا ووايه، راته صفا ووايه
داسې په مينه خندا، به کله بيا کوې ته

اى د مشکور دلبره په ځان مغرور دلبره
  مشکور ته نن پکار يې ولې سبا کوې ته
.
                                           غزل

زړه مې جانان غواړي جانان نشته                                                                        درد مې درمان غواړي درمان نشته                                                                    

هيچا ونه ويل چې ولې ژاړې                                                                                                               لکه چې دلته مسلمان نشته                                                                                                               

ارمان مې ته يې  تا له خدايه غواړم                                                         زما په زړه کې بل ارمان نشته                                                                                                               

خفګان مې دا چې تا به څنګ خپلوم                                                        دبل شي ما سره خفګان نشته                                                                                                               

مشکور پرې شام سهر تا يادوم                                                                  د بل چا نوم مې په زبان نشته                                                                                                               

غزل 

زنه  دې  نيسمه دا کار  مه کوه
زما د مينې نه انکار مه کوه

که پرې شيشې وشيندې بيا هم درځم
د ازغو کر زما په لار مه کوه

نا ترسې مه کوه شهيد به شمه
په ما د تورو زلفو وار مه کوه

د زړه ازار به مې په تاپسې شي
دومره ظلمونه په ما خوار مه کوه

زه لمبه کېږم  زه اور نه اخلم
د بل په لوري خندا يار مه کوه

بيابه مشکور غوندې لاسونه مروړې
د نن په يار باندې اتبار مه کوه   
.
                        بلې لمبې
په  زړه  مې بلې لمبې سکون  ته  نه  پرېږدي
يوې ګړۍ  له مې سر زنګون  ته  نه  پرېږ دي

خدايه ستي يې کړې ته په سرو لمبو د دوزخ
چې څوک  مينه  ليلا مجنون  ته نه  پرېږدي
.
(((
پښتون زلمى 
زه پښتون يم زما مينه پښتنه ده 
نر زلمى يم هر يو کار مې مردانه ده

پروا نه لرم د هيچا، سرنه تېر يم 
 ننګ غيرت ته مې حيرانه زما نه ده 
.
(((
غزل 

چې د ګل غوندې جانان، د لاس نه ووت                                                              فرض که دا چې يو جهان، د لاس نه ووت                                                              .

چې د کوم رخسار په ديد مې سترګې واکړې                                                              هغه مخ ماهى تابان، د لاس نه ووت                                                              .

هسې رنګ به بل بشر په دنيا نه وي                                                              عجيبه غوندې انسان، د لاس نه ووت                                                              .

د ملنګ عبدالرحمن په لار مې يون دى                                                             خداى زده ولې خوشحال خان د لاس نه ووت                                                              .

خوار قسمته تاخواري کړه راپه برخه                                                              پرهر پاتې شو درمان د لاس نه ووت                                                              

ما به ويشتى وى په کاڼو زما ربه                                                              خو کمزورى وم شيطان د لاس نه ووت                                                              .

په قيامت به دې رانيسم له ګرېوانه                                                              په دنيا خو دې ګرېوان د لاسه نه ووت                                                             .

نن چې ستا د مخ ديدن رانه پنا  شو                                                              مانا داچې درست جهان، د لاس نه ووت                                                              .

پيکه خوله به مې خوږه تر ابد نشي                                                              چې ستا شونډې ستا زبان د لاس نه ووت                                                              .

اوس يې تنده په امروتو ماتومه                                                              هغه سرې مڼې سېبان د لاس نه ووت                                                              .

مجنون وايي ليلا بوتله غمازانو                                                              درخو وايي ادم خان د لاس نه ووت                                                              .

مورې لاس د شفقت ورباندې کېږده                                                              
زړه مې چوي مشکور جان  د لاس نه ووت                                                              
.
                                      غزل 
قسمته لېونيه!در په در مې ګرځوې                                                          سرې سترګې وچې شونډې، ور په ور مې ګرځوې

اې خدايه اې زما کريمه ربه بدنصيب يم                                                            په دومره ډېرو ښکلو کې نهر مې ګرځوې                                                             

اې عشقه لېونيه! تاپه کومو لارو بوتلم                                                              په کومو بېرته راغلم ناخبر مې ګرځوې                                                           

سهر دې د ديدن په نيت ووځمه له کوره                                                          کوڅه په کوڅه ان تر ماذديګر مې ګرځوې                                                          
ويده د مشکور بخته ته به کله راويښېږې
ترکله په کوڅو د خپل دلبر مې ګرځوې                                                          ..
غزل
ته چې ناز کوې ادا کوې ما وژنې
چې په سرو شونډو خندا کوې ما وژنې

چې په کومه ادا ستا لېونى کېږم
هغه بيا کوې اه بيا کوې ماوژنې

بيا دې کوم رقيب ته لاس ديارئ ورکړ
بيا د چا سره سلا کوې ما وژنې

کړې  بيا دې اراده زما د مرګ  ده
د غماز سره سودا کوې ما وژنې

زه پوهېږم چې زما مشکور طبيب يې
خو چې ته زما دوا کوې ما وژنې
.
غزل
ياره د يارۍ نه دې وېزار کړمه
تا  له محبته توبګار کړمه

لاس د رقيب پرېږده درته سوال کوم
راشه  چې ځواني  مې درنه  ځار کړمه

ستا په چم کې ستا د چم وړو لويو
ستا د لېوني په تورسنګسار کړمه

زه خو د هر چا د سترګو ګل ومه
تا د هر  سړي د سترګو خار کړمه

تا چې ځنګولې  په رخسار  زلفې
ځکه خو دې زۀ مشکور په دار کړمه
.
د ښکلو لېوني
چې په ښکلو پسې ګرځي لېوني دي
چې په ګلو پسې ګرځي لېوني دي

اول زړه د محبت په اور ستي کړي
بيا درملو پسې ګرځي لېوني دي

سبا ورځ به د منصور غوندې په دار وي
نن اور بلو پسې ګرځي لېوني دي

چې د يوه ښکلي ياري کوي هوښيار وي
چې په سلو پسې ګرځي لېوني دي

په دنيا د غريبۍ جونګړه ښه ده
چې محلو پسې ګرځي لېوني دي

يو ترې اړ وي له ډېرې کرکې مخ خپل
بل يې څښلو پسې ګرځي لېوني دي

خپل دښمن چې څوک بښي هغه هوښيار وي
چې ويشتلو پسې ګرځي لېوني دي

زه مشکور به يوه خړه مرغۍ ساتم
چې  بلبلو پسې ګرځي لېوني دي

غزل
رقيبه داسې ژر يې په اسان نه هېر ومه                                                        دا ځان به رانه هېر شي خو جانان نه هېر ومه                                                        .

لس ځله دې حلال شم په چړو دغمازانو                                                        جانان زما ايمان دى خپل ايمان نه هېر ومه                                                        .

ننګيال و د افغان په ننګ يې توره وه  تړلې                                                        باتور د هغه وخت و خوشحال خان نه هېر ومه                                                        .

زما هغه ځواني هغه مستي هغه شعرونه                                                        په تا چې به راتلل هغه پېريان نه هېر ومه                                                        .

اې ښکليه که په ما مشکور هر څومره خوشحالي وي 
 خو بيا هم راسره وي ستا خفګان نه هېر  ومه                                                        ..
ماخو وليدلې !
ګلې د ګل غوندې ښايسته وې ما خو وليدلې                                                        شونډې دې سرې په دنداسه وې ما خو وليدلې
                                                        .

تاخو له ما نه حجابونه او سترونه کول                                                         بيګاه په خوب باندې ويده وې ما خو وليدلې                                                        .

تاخو ويل به راته ډېره قهر جنه يمه                                                        خدايږو دګوړې نه خواږه وې ما خو وليدلې                                                        .

تاوې چې لښته يمه کلکه يمه څه مې کوې                                                        سپينو مالوچونه پسته وې ما خو وليدلې                                                        .
مشکور حيران درته ولاړومه درتلى نه شومه
 ته سره سکروټه وې لمبه وې ما خووليدلې                                                        ..
                                               شينوګۍ

زړګى  دې رانه وړى دى زړګى به راکوې                                                        چې خوله دې رانه واخيسته خولګۍ به راکوې 
                                                       .

غوښتنه چې ترې وکړمه دنرمو نرمو شونډو                                                        مسکۍ شي راته وايي چې روپۍ به راکوې                                                       .

ځواني ده  لېونى يم لېونى لېونى ګرځم                                                        خالقه يوه ښکلې لېونۍ به راکوې                                                         .

ديدن ته به درځمه خو په يو شرط باندې ياره                                                        چې بېرته بيا راځمه نوګوتمۍ  به راکوې                                                        .

مشکور يم نور څه نه غواړم خو اې کريمه ربه                                                        مين په شينوګۍ يم شينوګۍ به راکوې                                                        .
                               غزل
زړه دې رانه واخېستو په ډېرې اسانۍ لاړې                                         ته خو لېونۍ وې زه دې هم کړم لېونۍ لاړې                                             .

سر يمه په غرونو په دښتونو کې په تاپسې                                             خداى خبر په کوم خوا زما ښکلي غرڅنۍ لاړې
                                            .

اور په نيستۍ پورې شه جدايي کړو پدې دنيا
زه دلته ځورېږم ته کوې مسافرۍ لاړې                                                          .

هغه ستا کتل او ستا خندل په غلچکو سترګو
تل زما ياديږي زما ياره پيريانۍ لاړې                                                        .

 اې د سپوږمۍ خورې تا به څنګه هېره وي  مشکور
  تاخو په خندا، خندا ترې يووړلو زړګۍ لاړې                                            

توره زخه

ما خو خالونه رنګا رنګ ليدلي 
خوستا په زنه دغه توره زخه 
جينۍ بيخي درسره ډېر خوند کوي
.
(((
                                               مينه
مينه په پټه پټه خوند نه کوي
په جار نارې که چې زه مينه کوم
زه په  مشکور  باندې مينه  يمه
.
(((
مينه جرم
خداى دې نه که څوک مين جدا له ياره                                                                         که جدا شي بيا به ژاړي بې اختياره                                                              

د هغه وځاى ته څوک رسېدى نشي                                                  جانان خوږ وي هم له موره هم له پلاره                                                   

ما خو نور څه کړي نه دي محبت کړم                                                   ولې ما منع کوې له دغه کاره                                                                

خدايه زه چې ديدنونه د چا غواړم                                                             ته يې راولې يو ځلې په دې لاره                                                                     

ستا يادونه دي دردونه دي او زه يم                                                                   زه دې وويستم له کاره له روزګاره                                                                           

ته چې راشې د راتلو سره دې ښکليه                                                        په ما راشي بهارونه بې بهاره                                                                             

ستا باڼه مې لا تراوسه په زړه خښ دي                                                                      لا مې هم وينې روانې له پرهاره                                                                  

دلته مينه کول جرم ګنل کيږي                                                                ياره ځه چې دواړه وځو له دې ښاره                                                                           

يره زړه کې چې وا نه چوې ذره هم                                                     راشه خواته زما کېنه بې له ډاره                                                                      

ګړۍ نور هم صبر وکه بس درځمه                                                                  لا يې موړ په ديدن نه يمه رويباره                                                          

حاجت نه لرې چې وکړې سينګارونه                                                    ته د ګل غوندې ليدى شې بې سينګاره                                                         

لاس په لاس دې ما سره لوونه وکړل                                                       وايه څه شى درته راوړم له بازاره                                                          

په زرګونه ځوانان تا خاورې ايرې کړل                                                    خداى دې تا هم سرنګون کړي اې کوکناره 

خدايه ته مشکور ته هسې جانان ورکړې                                                  چې هم ښکلى وي او هم وي وفاداره                                                         ..
                                              غزل 

جانانه چې بې تاوې بهارونه بې مانا دي                                                ګلونه بې مانا دي، ګلشنونه بې مانا دي                                                     .

چې ستا د سپينو لېچو، د بنګړو شرنګ پکې نه وي
اې ښکلې دا سازونه، سرودونه بې مانا دي                                                    .

جانانه ستا په نه شتون کې وماته باور وکه                                             دا ناستې دا ولاړې محفلونه بې مانا دي                                                .

چې ته راسره نه وې اې زما دسترګو توره                                              پرې اور پورې کومه جنتونه بې مانا دي                                                     .

چې تا پکې ونه ستايمه اې د مشکور مينې
نو بيا خو مې سندرې غزلونه بې مانا دي                                                     .
غزل
چې بې تا شم بې تابي مې په نصيب شي                                                 ګل نه لرې شم ازغي مې په نصيب شي                                                     . 

د شرابو نوم به بيا په خوله وانخلم                                                                          که ستا شونډې شرابي مې په نصيب شي                                                   .

بيا به قندو نبات شاتو شکر څه کړم                                                                که ستا ژبه شربتي مې په نصيب شي                                                                   .

ته چې لاس په لاس کې راکړې د زړه سره                                                       باور وکړه بادشاهي مې په نصيب شي                                                               . 

بې له تا مشکور غمو سره ګزران کړم                                                         ته چې راشې خو شحالي مې په نصيب شي                                            ..
غزل
څۀ په ناز دې زړګى يو وړلو له مانه
يو انداز دې زړګى يو وړلو  له  مانه

سترګو رپ کې رانه لاړلې پناه  شوې
لکه باز  دې  زړګى يوړلو  له مانه

چې په مړو سترګو دې مړه مړه کتل وکړل
په دې راز دې زړګى يوړلو له مانه

خداى خبر چې په انجام کې به يې څه وي
په اغاز دې زړګى يوړلو له مانه

چې دې وشرنګول شنه بنګړي د لېچو
په دې ساز دې زړګى يوړلو له مانه

اى مشکوره!  ترنم ستا اغېز ناک دى
په اواز دې زړګى يوړلو له مانا
.
                               غزل
يرېږم  محبت  کې  لېونى نشم  ملګرو
لوګى  نشم ملګرو سپېلنى نشم  ملګرو

په غټو غلچکو سترګو مې زړه رانه  يونسي
زړګى  رانه  يونسي  بې زړګى  نشم  ملګرو

ترهغه وخته نه  راکوي سپينه خوله په مينه
ترڅو چې ورته زه سم په زارى نشم ملګرو

شهيد مې په دا  تورو خنجريزو  بڼو نکړې
خداى مه کړه ځوانيمرګ چې په ځوانۍ نشم ملګرو

يرېږم  له دې ښاره مې  ونه  باسي  داخلک
مشکور په تورو غرونو  غرنى  نشم ملګرو
.
                                                  غزل
ولې مې نه کړې تپوسونه ولې نه راځې ته؟                                               په ما دې تېر کړل قيامتونه ولې نه راځې ته؟ 

که راځې راشه او که نه راځې نو مرم درپسې!
نور زما نه کېږي صبرونه ولې نه راځې ته؟                                          

خداىج شته چې تاراته راوښودل  په دغه دنيا
 هغه دنيا هغه اورنه ولې نه راځې ته؟                                                     

ولې مې نه کوې تپوس احوال مې ولې نه اخلې
ولې مې نه اورې فريادونه ولې نه راځې ته؟

 يو ځل په ما مشکور د خداىج لپاره رحم وکه
 لږ مې ټکور که پرهرونه ولې نه راځې ته؟                                                   .
.
غزل 
څومره زينت دا ستا په سترګو کې دى
هومره الفت دا ستا په سترګو کې دى

لږ يې راواړ وه په مينه مينه
د زړه رحت دا ستا په سترګو کې دى

خداى رايادېږي چې ستا سترګې وينم
څومره حکمت دا ستا په سترګو کې دى

د ګلابونو نه ښايسته جانانه
د ګل صفت دا ستا په سترګو کې دى

مشکور په دې باندې خبر کله وم
چې قيامت دا ستا په سترګو کې  دى
.

                                غزل

زه درنه ځم په تورو غرونو اوړم
د خپل زړګي په ارمانونو اوړم

ته  به د چا سره خندل کوې  بيا
زه خو د خوست له سرحدونو اوړم

ستا ديدنونه  پاتې کيږي اشنا
له دې مزو له دې  خوندونو اوړم

دا مجبوري ده ګوره  هېر مې نکړې
خير دى که نن له  خپل لوزونو اوړم

خدايږو غربت راباندې وکړې کانې 
مشکور خو ځکه له رازونو اوړم
.
اټک  

د زړه غوندې ښکارېږې، د ځيګر غوندې ښکارېږې                                                                              جانان غوندې ليدى شې، د دلبر غوندې ښکارېږې                              .

خوبونو کې مې ته او په خيالونو کې هم ته يې                                                                                                                       په خدايږو ماته سم د همسفر غوندې ښکارېږې                                                            .

د خپل حسن لمبې دې په خپل ځان راورولې                                                            کابل غوندې ښکاريږې پېښور غوندې ښکارېږې                                                            .

اټکه ته هم خاوره د افغان يې هغه ځکه                                                            له رنګه اريانا او د باختر غوندې ښکارېږې                                                           .

د سرو شونډو شربت دې د زړه تندې ته دوا ده                                                            مشکور ته خو بيخي اب کوثر غوندې ښکاريږي                                                           .
غزل
 انتظارونو  دې  لمبه  لمبه  کړم
ياره!  غمونو  دې  لمبه لمبه کړم

يوه ګړۍ هم ترې  وزګار نه  شومه
خدايږو يادونو دې  لمبه لمبه کړم

شوم سودايي شوم لېونى سپېلنى
ډېرو فکرونو دې لمبه لمبه کړم

لکه د زرکې تګ په لاره کوې
د ناز ګامونو دې لمبه لمبه کړم

مشکوره! ياره ستا پروا نه  لرم
خو دې شعرونو دې لمبه، لمبه کړم
.
غزل

هره   شپه  تر سهر  ژاړم
هر  ماښام  مازديګر  ژاړم

حال  زما شو ستا  د لاسه
ترمجنون هم  بتر  ژاړم

ظالمانو  رانه  واخيست
زما  ښکلى  دلبر   ژاړم

تا پسې  مې  لاړو  ګرانه
له   چشمانو  نظر  ژاړم

جنازه  مې تر ګور  راغله
ته  لا هم  بې خبر  ژاړم

ستا وعدې  او ستا   لوزونه
وې  دروغ  سرا سر  ژاړم

ما مشکور له  لاسه   ورکړ
د خپل  ژوند  همسفر  ژاړم

د چم جينۍ 

ته ډېره ښايسته يې ستا جمال نه پيدا کيږي
د چم په جينکو کې ستا مثال نه پيدا کيږي

په تايمه شيدا تا به ستايمه تابه ستايم                                                             
نور ښکلي به وناستايمه سوال نه پيدا کيږي
.

غماز څه درته ويلي دي چې نه راځې پوهېږم
دامه وايه شرينې چې مهال نه پيدا کيږي                                                            

وعده راسره وکړي چې نن ځم صبا به راشم
 چې کله رانه لاړه بيا يو کال نه پيدا کيږي
                                                            .

پيمخي ستا دمخ وښايستونو ته حيران دي
منم چې ښکلي ډېر دي خو ستا سيال نه پيدا کيږي
                                                            .

مشکور مدام مين سړى په دار وينمه خلکه
دا ولې غمازانو ته زوال نه پيدا کيږي ؟                                                            
.
زورور جانان 
اى زورورې اى ستمګرې

په خپلو کړو به پېښمانېږې ګوره

ته به په ماپسې ځورېږې ګوره

دا ناروا مه کوه، ظلم، په ما مه کوه  
پدې خوته ګنا ګاريږې ګوره

دا ژړول مه کوه بيا ځورول مه کوه

وروسته به  خپله هم ګړېږې ګوره

راشه جانان شه زما دزړه درمان شه زما

يو ځاى به ماسره اوسېږې ګوره

بې تاګوزران نه کيږي،دزړه درمان نه کيږي

په دې خو ته هم  ښه  پوهېږې ګوره

مشکور په تا شيدا يم، ستا په ښکلا شيدا يم

د زړه  په سر مې  راورېږې  ګوره

.
                                                     غزل
څه مې ده ګناه څه مې خطا  اشنا؟
ولې دې زه هېر کړم  بې وفا  اشنا؟

زړه مې خفه کيږي داسې مکوه
مه کوه په  ما پورې خندا اشنا 

تابه د جنت په حورو ورنه کړم
اې زما دګل غوندې زيبا اشنا

ته مې سهرونه ماښامونه ته
ته مې يې بېګا ته مې سبا اشنا 

ماغوندې مين به بل پيدا نکړې
لټ په لټ که واړوې دنيا اشنا 

څښل  شراب د سترګو په جامونو کښې
دا خو ما او تا ته دي روا اشنا 

ستا په در کښې پروت له تا شفاغواړم
اې زما طبيبه مسيحا اشنا 

ته راته ښېرې کوه ښېرې ښې دي
زه به درته تل کوم دعا اشنا

نه لرم خوبونه قرارونه اوس
هرڅه تا لا کړي تا زما اشنا 

پاڅمه په نيمو نيمو شپو ياره
تا له خدايه غواړم په ژړا اشنا

يابه وي رقيب او يا به زه يمه
دغه درته وايمه صفا اشنا 

ستا خو هر يو کار د ماشومانو دى
اې زما هوښيار  زما دانا اشنا

چاته مې پرېږدې مشکور نه چېرته ځې
چاکړلې پېښمانه وايه دا اشنا
. ..
غزل 

ستا شراب شراب کتل، زړه مې رانه وړي ښکليه 
دا ګلاب ګلاب کتل،  زړه مې رانه وړي ښکليه                                                                .
پټ پټ دبڼو لاندې،  ستا ديارانې نګاه                                                                داسې لاجواب کتل، زړه مې رانه وړي ښکليه                                                                .

خوف نه مې د زړه مرغۍ،  اخوا دېخوا والوځي                                                                ستا عقاب عقاب کتل ، زړه مې رانه وړي ښکليه
                                                                .

نن خو سم راوګوره، سم مې زړه په نښه که                                                                لاندې تر نقاب کتل، زړه مې رانه وړي ښکليه                                                                .

برند برند په غوصه غوصه هر وخت د مشکور په لور
دا خراب خراب کتل زړ مې رانه وړي ښکليه                                                                ..
                                              غزل

ماته دې رنځونه عجيبه راکړل
زړه ته دې دردونه عجيبه راکړل

مرمه رغېدل مې دوباره نه شي
تا خو ګزارونه عجيبه راکړل

خداى خبر پوره به شي که نه  اشنا
بيا دې ارمانونه عجيبه راکړل

مست دې د سرو شونډو په خوږو کړمه
نن دې شرابونه عجيبه راکړل

ياره زه مشکور دې ټول پرې واخستم
تا خو نن ګلونه عجيبه راکړل
.
انتظار 

تر ماښام  ناسته ستا په لار کومه 
ارمان ارمان ستا د ديدار کومه 

ستا قدمونه مې د سترګو پرسر 
راځه راځه ستا انتظار کومه.

(((
د زړه ټوټې 

زړه مې ټوټې، ټوټې شو 
ارمان  مې خاورې ايرې 

مينه مې بل کړه خپله 
نو بيا ژوندى ولې يم ؟

زړګى مې  ولې نه چوي ؟
اى خدايه ولې  نه مرم ؟
.
                                         غزل

ستا دکلي په کوڅو وګرځېدمه
يو ځل بيا په سرو لمبو وګرځېدمه

تېر وختونه مې راياد شول تللي خلک
 ستا د چم په اديرو وګرځېدمه

چې زما په سوي زړه و پاتې شوي
بيا په هغو ارمانو وګرځېدمه

ستا لپاره چې به مابوسه کولې
په هغو خاورو ايرو وګرځېدمه

مشکور نوروته ګلونو باندې نه تلم
ياره تاته په  ازغو وګرځېدمه
.
ای غنمرنګې
ټوله شپه راته يادېږې غنمرنګې                                                                                                                   په زړګي مې راورېږې غنمرنګې                                                                                                                   .

په خزان کې ټول وطن ګلې ګلزار کړې                                                                                                                   چې په سرو شونډو خندېږې غنمرنګې                                                          .

زه به درشم نور مې صبر دزړه نشي                                                                                                                   ته خو نه راځې شرمېږې غنمرنګې                                                                                                                  .

زه او زړه مې ستا يادونو سره پايو                                                                                                                   ته دچا سره پاېږې غنمرنګې                                                                                                                   

داځواني او داښايست به دې تل نه وي                                                          ولې دومره مغرورېږې غنمرنګې                                                             .

ما به مړ کړې زه به ومرم دا منمه                                                                                                                   خو ته هم نه پاتې کېږې غنمرنګې                                                                                                                   .

ورځ تر بله دې رنګ ياره خرابيري                                                                                                                  وايه چا پسې ځورېږې غنمرنګې                                                                                                                   .

ښه پوهېږم د  مشکور شعرونه وايي                                                          ته چې ځان سره ګوڼېږې غنمرنګې                                                         .
.
                             زورور ښکلي 

 څومره زورور دي زورور ښکلي
خولې لګوي سم د زړه په سر ښکلي

مونږ  يې در په در خاورې  په سرکړلو
خدايه! ته له مونږه کړې بتر ښکلي

کله وي د يو کله د بل سره
تل په بازارونو کې وي سر ښکلي

ګټه خو ترې هيچا ته رسيږي نه
هر چاته تاوان کوي ضرر ښکلي

اې  مشکوره! مونږ يې په دنيا وسوو
خداى به سوځوي ټول په محشر ښکلي

                                     غزل 
په خوبانو کې ښايسته يې
د ګلونو ګل دسته يې

د نرګس نه يې نازکه 
د سنبل غوندې پسته يې 

د شکرو نه شيرينه
او د شاتو نه خوږه يې 

ستا ومخ ته کتل ګران دي 
سړى سوځې سره لمبه يې 

زه  ميخور يم  شرابي  يم 
ته شراب يې ته نشه يې 

زه او ته سره پيوست يو 
زه داستا ن يم ته کيسه يې  

راشه راشه چې خوله درکړم 
ياره ته پرې امخته يې
 

ستا خوړلو ته مې زړه شي 
د کابل دباغ مڼه يې 

زه يو روح يم حاجتمند ستا 
  ته سرور يې ته نغمه يې 

زه هوس يمه تاغواړم 
ته ارمان يې ته مزه يې 

زه  مشکور خو شکر ځوان يم 
خو څه وکړم ته وړه يې 
.
                        د لوړې څانګې ګل 
اې ګل رويه شمع رويه
ته تراوسه خبر نه يې 

خدايږو ډېرې مودې وشوې 
چې په تاباندې مين يم 

ستا صورت زما خوښيږي 
ستا سيرت زماخوښيږي 

خو څه وکړمه جانانه 
ته دلوړې څانګې ګل يې

زما ډېره بې وسي ده 
لاس مې کله در رسيږي
.
غزل 

ګل ګل چې کتل کوې، ګل ګل چې خندل کوې
ګل غوندې جانانه، په ګل باندې ويشتل کوې                                                                                                             .

ګل غوندې ښکلا لرې ، ګلې تجلا لرې                                                       سترګې ګلابونه ستا، سم پرې قتلول کوې                                                       .

ګل ګل دې خالونه دي، شونډې دې ګلونه دي                                                       ګل ګل دې نازونه دي، ګلې سوځول کوې                                                       . 

زنه ستا دګل په شان، ښکاري دسنبل په شان
اې د ګل په شان ياره ، ګل ګل ځورول کوې                                                       .
وريځې د ګلان ښکاري، ګل ګل ستا مژګان ښکاري
 ګل ګل اننګي لرې اور پورې کول کوې                                                       .

سره سره دې لاسونه ګل هم ستا قدمونه ګل                                                                                                             ګلې د مشکور په زړه ګل ګل ورېدل کوې                                                                                                             
.
                                   غزل 
خدايه دا څنګه وختونه راپسې دي                                                         زه ترې مخته يم غمونه راپسې دي                                                         .
يو غم نه دى چې يې وزغمم بې غم شم                                                                د غمونو کاروانونه راپسې دي                                                                  .

يو خوا ګورئ غريبي ده بې وسي ده                                                                    بل خوا ډېر ډېر ارمانونه راپسې دي                                                                 .

ژړوي مې ځوروي مې په سلګو يم                                                  د خزان سپېره بادونه راپسې دي                                                                 .

بهارونه مې ونه ليدل په سترګو                                                            له ازله خزانونه راپسې دي                                                                          .

زه مشکور ناشکري نکړم لويه خدايه                                                        خو پرېږدي مې نه دردونه راپسې دي                                                       ..
غزل 

دا جفا دا ستم ، دابه څو پورې وي                                                                دا هجران دا تورتم،  دابه څو پورې وي                                                                .

ستا ادا ستا خندا،  و رقيب ته تر څو                                                                زما سترګو کې نم،  دابه څو پورې وي                                                                .

پر مونږ تل ظلم زور، ستمونه ديار                                                                او په غيرو کرم، دا به څو پورې وي                                                                .

ستا دا جورو جفا، حد لري او کنه                                                                                                                               راته وايه صنم، دابه څو پورې وي                                                                .

کال کې يو ځل راتګ،  کال کې يو ځل ديدار                                                                څومره ډېر څومره کم، دابه څو پورې وي                                                               . 

د رقيب رقابت ، دغماز غما زي                                                                دغه درد او دا غم، دا به څو پورې وي                                                                .

ديو بل قتلول، ددنيا په خاطر                                                                                                                               دغه کار دادم،دابه څو پورې وي                                                                .

په هر ځاى خوشحالي،  په هر ملک ټنګ ټکور
خو په مونږه ماتم، دابه څو پورې وي                                                                .

ورپسې ځورېدل، ژړېدل تل زما                                                                او ستا سرې شونډې مم، دابه څو پورې وي                                                                .

تل ترې لاندې کېدل ، د مشکور ماشوم زړه                                                                ستا پرې پاسه قدم ، دابه څو پورې وي                                                                ..                
                               غزل

د محبت دعذابونو نه، خبر نه ومه                                                                                                       زه خو د مينې ددردونو نه، خبر نه ومه                                                         .

ماوې چې ټول عمر به زه او جانان يو ځاى اوسو                                                                                                       دبېلتانه ترخو وختونونه خبر نه ومه                                                                                                       .

چا راته وويل چې ټول عمر به دانه رغېږي                                                                                                       زه خو دداسې پرهرونو نه خبر نه ومه                                                       .

مونږ وې چې هرڅوک به زمونږ غوندې زړه سواندې وي خو 
د خداى نا ترسو دظلمونو نه خبر نه ومه                                                      .

زما خو مينه په ريښتيا وه زه شيدا وم په تا                                                      خو ياره ستا د فريبونو نه خبر نه ومه                                                      .

ماخندا ګانې او خوښۍ پکې ليدلې وې خو                                                                                                       په محبت کې دغمونو نه خبر نه ومه                                                                                                       .

ماوې زما په زړه به ډېر وي ارمانونه پاتې                                                                                                       مشکوره! ستا دارمانونو نه خبر نه ومه                                                                                                       

.
غزل
اخترونه مې بې تادي د ژوندون مزه مې نشته                                                                                           ورځې شپې له تا جدا دي د ژوندون مزه مې نشته                                                                                           .

ددردونو سره مخ يم ستا په مينه کې جانانه                                              ستا غمونه لاسوا دي د ژوندون مزه مې نشته                                              .

تا چې جوړ زما پر زړه دي جفا کارې ستمګرې                                              دا زخمونه بې دوا دې د ژوندون مزه مې نشته                                              .

ته چې لاړې دوستان لاړل ياران لاړل زما مينې                                              دا وختونه دژړا دي د ژوندون مزه مې نشته                                                                                           .

زه په تا پسې ځورېږم زه په تاپسې فرياد کړم                                              غمازان ټول په خندا دي د ژوندون مزه مې نشته                                              .

ځه چې زه او ته هم لاړ شو زمونږ دلته ګذران نشي
لېوني  ټول په صحرا دي د ژوندون مزه مې نشته
                                              .
زه مشکور خو په هرحال کې ستا مشکور يمه دلبره 
دا ګيلې مانې خو ستا دي د ژوندون مزه مې نشته 
.
                     تاسره مينه کوم
              وکه باور تاسره مينه کوم
               شام و سهر تا سره مينه کوم

د ښو اخلاقو دښه خوى خاوند يې
د دې په سر تا سره مينه کوم

د نورو ښکلو نه په ډډه ګرځم
ته مې دلبر تا سره مينه کوم

زما د مينې حد به نکړې معلوم
دومره ژور تاسره مينه کوم

ستا د ښايست لمبې په ځان وروي
ځما ځيګر تا سره مينه کوم

              زما لاسونه او ګرېوان به وي ستا
              روز محشر تا سره مينه کوم

زما د زړه په ورانه دښته باندې
ستا مينه کر تا سر مينه کوم

د محبت پدې ازغنه لاره
کوم سفر تا سره مينه کوم

د خپل ښايست په نور دزړه کورګى مې
کړه منور تاسره مينه کوم

زما په ګټه به وي نه پوهېږم
که په ضرر تا سره مينه کوم

يوځل مې وګوره په خپلو سترګو
د زړه پرهر تاسره مينه کوم

د ګودر غاړه اجاره نيسمه
بيا په ګودر تا سره مينه کوم

ثاني دې نشته دښکلا جانانه
په لرو او بر تا سره مينه کوم

زړه خو دې سم راته زرې زرې کړو
په يو نظر تا سره مينه کوم

ستا د سپين مخ ښکلاته نه رسيږي
شمس او قمر تا سره مينه کوم

زلفو ته څنډ ورکه پر ماپېرزو کۀ
مشک او عنبر تاسره مينه کوم

دا رقيب څه غواړي چې دلته راځي
دا بې پدر تاسره مينه کوم

لکه پتنګ مې سوځوم په شمع
دا بال و پر تا سره مينه کوم

لکه فرهاد به يې زرې زرې کړم
د بېلتون غر تا سره مينه کوم

د بل چانه خوستا چليږي پرما.
جادو منتر تا سره مينه کوم

لکه کوتره به درتلمه چم ته
که وى وزر تا سره مينه کوم

ياره په تابه يې باى لمه ګوره
 مشکور خپل سر تا سره  مينه کوم.
.
                                غزل
قسمته خوار شې  تا ياري ونکړه
هېڅ دې زما سره  ځواني ونکړه

بخته  له تا نه ګيلې هسې کوم
په  خپله ګرم يم ما خواري  ونکړه

تنها دې  پرېښودم بې ننګه  ياره
په تا مې ځکه شاعري ونکړه

نصيب مې نه شو ستا په عشق کې وصال
ستاسو د چم مې ملنګي و نکړه

هسې په  خوله وايم  مشکور يم له تا
ياره تا هم وفاداري ونکړه
.
غزل
زه چې له تا سره کيسې نه کوم
تا نه خفه يمه  نخرې نه کوم

دا ځل مې معاف که راته مه وايه څۀ
بيا به رقيب ته اشارې نه کوم

چې کله نه راځې قاصد راليږه
په تا پسې به اندېښنې نه کوم

الله دې تا يو ځل زما کړي اشنا 
بيا به زه نورې تلوسې نه کوم

مور دې شکمنه شوه او پلار دې شکمن
مشکور  بيا ستا سو چم کې شپې نه کوم

.
              داسې دې ولې وکړل؟
تاخو بل ته تابيا وکړه
تا دبل سره ژوند جوړ کۀ
زه دې پاتې يک تنها کړم
په دنيا دې بېنوا کړم
اوس به څه کوم جانانه

ته د بل د غاړې هار شوې
ته خو بل ته وفادار شوې
مانه لاړې دبل يار شوې
دغماز سره په لار شوې
ته دبل سړي  نګار شوې
و رقيب ته  وفادار  شوې
بل ته ګل شوې ماته خار شوې
دا دې  لويه  ګناه وکړه

راته  ژاړي  ارمانونه
شول  تازه  مې  پرهرونه
را  چاپير  رانه  غمونه
په  سلګو مې  اميدونه
سوزوي  مې  هجرانونه
راوريږي   بيا  اورونه
څه  شوې  ستا وعدې  لوزونه
ځکه   ما و اويلا  وکړه

زه به بل څوک جانان نه کړم
داستم په ارمان نه کړم
ستا به مينه پنهان نه کړم
بل ته وربه ګلان نکړم
دغه کار په جهان نه کړم
دعشق خو نه به وران نه کړم
سم به څېري ګرېوان نه کړم
ياره تا ناروا وکړه

                  ستا مين خاورې په سر شو
                تا چې پرېښود در په در شو
                زړه يې مات شو زېرو زور شو
                دنيا جوړ ورته محشر شو
                د غمونو همسفر شو
                سرو لمبو ته برابر شو
                مشکور وسو و خاکستر شو
                غمازانو  خندا  وکړه
.
(((
                                                           غزل
وچې شونډې ګرځومه در په در                                                            ستاله غمه بادوم خاورې په سر                                                                 .
څه چې تا وکړل ظالمې خداى ناترسې                                                            داسې کله څوک کوي په خپل دلبر                                                            .
در په يادې کړه وعدې او خپل لوزونه                                                            هغه تا چې به کولې سرا سر                                                                           .
زما ياد به دې خوبونو ته پرې نږدي                                                                 خوږوي به ستا مدام زړه او ځيګر                                                              .
ته به ټول عمر ځورېږې ته به ژاړې                                                               دريادېږم به ماښام او هم سهر                                                                .
که پرما دي خېر په تا باندې به هم وي                                                            دا غمونه دا دردونه دا محشر                                                                   .
چې غماز په تا زړه سوى نه کوي ياره                                                            نو پر ما به څه  زړه  سوى وکړي دا خر                                                            .

هغه زړه چې به يې ته له خدايه غوښتې                                                            هغه تا پاره پاره کړو په خنجر                                                                 .

چې د خپل اولاد خوښي واخلي غم ورکړې                                                            تو لعنت دې وي  په داسې يو پدر                                                               .

ما مشکور خو ورته هېڅ ويلي نه دي                                                            
ولې مانه جانان ګرځي مرور                                                                  
.
لټ په لټ
بل  مين   زما  په شان  به   پيدا    نکړې
ما  په   زمکه  په  اسمان  به  پيدا نکړې

که جهان ورپسې لټ په لټ کړې ښکليه!

د مشکور  غوندې  جانان  به پيدا نکړې
ـــــــــــــــــــــــــــــــــــــ
                              دعا

 نه  په دې  دنيا  دولت   ډېر
نه   په   هغه  دنيا   هورې

زه  خو تا له خدايه   غواړم
چې  لاس  پورته  په دعا  کړم

.
(((

